
Mapabaxutoje San Pablo
toyaquina Roma
tomarapijivijavabelia

Pacuenia Pablo toyaquina mapabaxutoje Dioso
pejumecovénétsivi. Roma tomarapijivijavabelia,
yabara pelivaisi

1Xané Pabloné, Jesucristo pijajivitonéné. Dioso
nejunata. Nexata nitoroba apOstolenénexané tat-
sipaebaponaenexa jivi pexanialivaisi, Jesucristo
pelivaisi, Diosojavabelia pecapanepaelivaisinex-
atsi.

2 Bajayata vajavajénaeya, Dioso bajarapalivaisi
tajévelia =~ yapétaeyaexana  profetavijavabelia.
Nexata bajayata Diosojumepaebivi profetavi
itsa yaquina Dioso pejumelivaisibaxutonexa,
bajarapamonae yaquina pacuenia Dioso
tajévelia yapétaeyaexanatsi bajarapapexanialivaisi.
3 Bajarapalivaisi vajatuxanené Jesucristo, Dioso
pexénato pelivaisi. Jesucristo itsa naexana
mapanacuataje, Davidpijiné = pemomoxiya-
juvénévata naexana. Bajaraponé, Davidpijiné,
bajayata  Israelnacua pepo  pevetsinémi.
4 Vajatuxanené Jesucristo petépaecujinae, Espiritu
Santo icatsia asaéyaexanatsi.  Bajarapacuenia
piasaéyaexanaexaetsi petépaecujinae, jivi yapétanetsi
Dioso pexénatocuene. Yapétanetsinua piasaénécuene
ata. > Jesucristo pejamatabécueneta Dioso
paneitoroba saicaya paapostolevinexané,
Dioso patatonacuenebinexa. Bajarapacuenia

Dioso  paneitoroba  Dioso  pejumelivaisi
patatsipaebaponaenexa pamonae apo
judiovijava, apo judiovi ata pejumecovénétsinexa
Dioso. 6 Nexata paxamé ata Roma tomarata
panejinavanapaevi pajumecovénétame baja
Dioso. Tsipaji paxamé ata Dioso pacajunata
Jesucristo papijajivinexameé.

7Daxita paxamé, Roma tomarata panejinavana-
paevi, pacatoyaquinatsi mapabaxutoje. Dioso
pacajitsipa. Nexata pacajunata papijajivinex-
ameé. Pacatovajétatsi vaxa Diosojavabelia, va-
jatuxanené Jesucristojavabelia ata, papecaitaxu-
totsoniataenexa jamatabécuenexanepanaeya pane-
jinavanapaenexanua.

Pacuenia picani Pablo bitso jamatabétane Roma
tomarapijivi yabara pelivaisi

8  Namataxainaeya pacatoyaquinarutatsi
pacuenia jumaitsiné tsabiabi paxameé
yabara Diosojavabelia. Diosojavabelia
jumaitsiné tsabiabi mapacueniaje:  “Sivaja-
matabécuenebaréyané  bitso  bajarapamonae
Jesucristo pejumecovénétsixae,” jané tsabiabi
Diosojavabelia paxamé yabara. Bajarapacuenia
Diosojavabelia jumaitsiné tsabiabi tsipaji
daxitanacuanépijivi pacavajunupaeba
Xaniavaetsia panejumecovénétavanapaejava
Dioso. 9 Xané daxita tajamatabécuenesaéta Dioso
pijacuene tonacuenebaponaponajé jivi itsa
tsipaebabiabajé pexanialivaisi, Dioso pexénato
pelivaisi. Dioso yapétane patacatovajétabiabijava
itsa pacanajamatabénapitabiabatsi tavajétsijavata
Diosojavabelia. 10 Vajétabiabajé Diosojavabelia

taponaenexa paxameéjavabelia. =~ Nexata Dioso
itsa netocopatsiana taponaenexa, ponaenajé
paxameéjavabelia. Bajayajebi picani bitso
jamatabéponabiabajé patacataenexa. 11 Nexata
jitsipajé patacataenexa, patacatsipaebinexanua
palivaisi  Espiritu ~ Santo neyapétaeyaexana.
Bajarapacuenia itsa pacayapétaeyaexanaenatsi,
pajamatabécuenesaémé tsaponae tsane orijibia
Diosojavabelia. 12 Namataenetsia naja-
matabécueneyavenonaenatsi Dioso pejumelivaisi
vajajumecovénétsijava. Pacayavenonaenatsi
paneajamatabécuenesaénexa Diosojavabelia.
Paxamé ata juya paneyavenonaename
bajarapacuenia.

13 Tajamonae, pacatojitsipatsi paneyapétaenexa
mapacueneje. Bajayajebi picani bajayajebi
jamatabéponabiabajé patacataenexa. Itsiata apo
necuenecaéjépabiabi taponaenexa. Jitsipajé
patacatsipaebinexa Jesucristo pelivaisi
paxameéyajuvénévi, pamonae abaxé apo
jumecoveénétsi, pejumecovénétsinexa Jesucristo.
Pamonae ata baja jumecovénéta, Jesucristo
piajamatabécuenesaénexa pevajénaeyabelia.
Pacuenia apo judiovi ata jumecovénétapona
pevajénaeyabelia itsaxuayo tsipaebanajetarucajé,
bajara paneitsinexa paxamé ata. 14 Dioso ni-
toroba tatsipaebaponaenexa Dioso pejumelivaisi

daxitajivijava. Nexata Dioso pejumelivaisi
jivi tsipaebaponajé pinijitomaranéjava,
sasavia penaevijava ata. Tsipaebaponajé

mapanacuapijilivaisi bitso peyaétaevijava ata, apo
peyapétaevijava ata. 15 Bajaraxuata bitso jitsipajé
paxamé, Roma tomarata panejinavanapaevi ata,

patacatsipaebinexa pexanialivaisi.

Pacuenia pexanialivaisi, Jesucristo pelivaisi,
pinijisaé xaina ayaicuene pexanaenexa yabara
pelivaisi

16 Apo ajumeurané tsabiabi jivi tatsipaebabiabi-
java pexanialivaisi, Jesucristo pelivaisi, jivi peca-
panepaelivaisinexatsi Diosojavabelia. Tsipaji ba-
jarapalivaisi pejamatabécueneta pijaneconi ve-
cuaajibiaexanaenatsi pajivi jumecovénéta bajara-
palivaisi. Copiaya patsipaebaponajé bajarapali-
vaisi judiovi. Bajaraxuacujinae icatsia cotocaevi
patsipaebaponajé apo judiovi. 17 Bajarapalivaisi
nacayapétaeyaexana pacuenia Dioso nacatoexana
aneconijibia Dioso vajanacataenexa. Aneconi-
jibia baja Dioso nacatane Jesucristojavabelia va-
javajénaeyabelia vajanajamatabécuene copatapon-
aexae. Dioso ra pejumelivaisibaxutota jumaitsi
mapacueniaje: “Pajivi jamatabé&jumaitsi: Xané
pepacuene Dioso neyavenonaena pacuenia na-
jumecapanepaeya jumaitsi,” jamatabéjai, bajara-
pajivi Dioso aneconijibia tanetsi. Bajarapajivi
Xainaena matacabi pevereverecaejava,” jai Dioso
pejumelivaisibaxutota.

Pacuenia daxitatsi mapanacuapijivitsi
naneconitatsi Diosojavabelia yabara pelivaisi

18 Dioso, athébétatsia peecaené, vaxaitsi

jamatabécueneyapétanetsi. Yapétanetsi
mapacueniaje. Dioso baraanaepanapona
daxita pibisiacuene pexanaevijavabelia.

Bajarapamonae pevajénaeyabelia pibisiacuene

pejamatabéexanaexae, apo jitsipae pejume-
covénétsinexa pexaniajailivaisi, Dioso pejumeliv-
aisi. 19 Bajarapamonae xaniavaetsia beyapétane
picani pacuenia Dioso jamatabécueneitsi. Tsipaji
baja picani Dioso tsitanajamatabécueneitajéta
bajarapamonaejavabelia. 20 Jivi apo caéjépaetsi
pitaxutota petaenexa Dioso. Nexata jivi apo
yapétae pacuenia itsi Dioso. Itsiata baitsi
jane picani caéjépatsi peyapétaenexa pacuenia
Dioso jamatabécueneitsi. Caéjépatsi picani
peyapétaenexanua daxitamatacabijavabelianexa
Dioso bitso piasaétsaponaponaejava. Bajaraxua
picani jivi caéjépatsi pijacuata peyapétaenexa,
itsa canaéjétsipa Dioso pexanaejavané
mapanacuataje. Nexata bajarapamonae
acuenebi pejumaitsinexa: “Apo payapétaené
cajena pacuenia Dioso jamatabécueneitsi,”
pejainexa. 21 Bajarapamonae yapétae ata
Dioso peponaponaejava, itsiata apo yaiyatae.
Caeto ata cajena Diosojavabelia pexaniaja-
matabécuene apo rajutsi. “Pexaniacuene rabaja
panetoexaname,” apo jai. Biji saya caranata
énatsiquejemajava yabara najamatabéxainabiaba.
Nexata pevajénaeyabelia =~ apo peyapétaexae
pexanialivaisi, ajamatabécueneitaquiri tsaponae.
22 Jamatabécuenenavéxaniabiaya bajarapamonae
jamatabéjumai  tsabiabi: “Vaxaitsi cajena
bitso vajayapétaevi daxitacuene,” jamatabéjai
tsabiabi bajarapamonae.  Itsiata baitsi jane
cajena apo yapétae. 23 Bajarapamonae apo
najamatabécuenecopabi ayaijamatabécuenené
Diosojavabelia, poné apo  petépaenénexa
daxitamatacabijavabelianexa. Caranata saya jivi

pecobeta jumapecataeya pexanaenéanéjavabelia

najamatabécuenecopaba. Bajarapamonae
navajécabiaba itsamonae pecobeta jivi
jumapecataeya pexanaenéanéjavabelia.

Navajécabiabanua itsamonae pecobeta pepunaevi
jumapecataeya pexanaenéanéjavabelia ata.
Navajécabiabanua itsamonae pecobeta jomo
jumapecataeya pexanaeneéanéjavabelia ata.
Navajécabiabanua itsamonae pecobeta cuatro
pataxutabeje pejinavanapaevi jumapecataeya
pexanaenéanéjavabelia ata.

24 Bajaraxuata Dioso tocopata bajarapamonae
pibisiacuene pexanavanapaenexa. Nexata
pacuenia jamatabéexana, exanavanapa. Nexata
bajarapamonae pevitota pibisiacuene na-
mataenetsia natoexanabiaba. 25 Bajarapacuenia
Dioso tocopata pacuenia bajarapamonae jitsipa
pexanavanapaenexa tsipaji bajarapamonae
Dioso pejumelivaisi, pexaniajailivaisi,
apo jamatabéjumecovénétsi. Jumecovénéta
saya caranata penajumetsénétsilivaisi,  jivi
pecobeta jumapecataeya pexanaenéané
pelivaisi. Bajarapamonae apo yaiyatae
pepo  Dioso, poné daxitacuene exana
mapanacuataje. Caranata yailyataeya
navajécabiaba Dioso pecobecovéjavanéjavabelia.
Najamatabécuenecopabanua &€bajaraxuanéjavabelia.
Bajarapamonae nexata saya hamuxujemata
caranata pepo Dioso, ponéjavabelia jivi
daxitamatacabijavabelianexa jumaitsijitsia:
“Diosomé, bitso  ayaijamatabécuenenémé,”
jaijitsia. Bajara itsi tsane.

26 Bajaraxuata Dioso tocopata bajarapamonae

pibisiacuene pexanabiabinexa. Pacuenia ja-
matabéexana, exanavanapa. Mapanacuata picani
Dioso tocopata petiriavi pebi pejitsipaenexa.
Itsiata baitsi jane bajarapamonae épetiriavi
najitsipa. Nexata Epetiriavi namataenetsia
naperabéquenetsiataeyabiaba. 27 Bajara pijinia
pacuenia Dioso tocopata pebijivi petiriva
pejitsipaenexa. Itsiata baitsi jane bajarapamonae
épebijivi najitsipa. Nexata épebijivi namataenetsia
naperabéquenetsiataeyabiaba. Bajarapacuenia
pibisiacuene penatsiexanaexae, Dioso ayaicuenia
naneconitsiaexanaponatsi bajarapamonae.

28 Bajarapamonae apo jamatabénajinae
Dioso. Pacuenia picani Dioso tojitsipatsi
bajarapamonae pexanaenexa, apo exanae.
Bajaraxuata Dioso tocopata bajarapamonae
penajamatabéxainaenexa €pibisiacuene pexanae-
java. 29 Bajarapamonae exanavanapa Dbitso
daxita pibisiacuene. Epibisiacuene yabara na-
jamatabéxainabiaba penaperabéquenetsiataenexa.
Daxita pibisiacuene sivanajamatabéxainabiabanua.
Jamatabénaxainaeyababiabanua itsamonae
pecobecové. Pibisiacuene jamatabéexanabiabanua
itsamonaejavabelia. = Cuenecaébabiabanua itsa-
monae pexainaejava. Jamatabébeyaxuababiabanua

jivi. Namataenetsia nabijataeya na-
jumeanaenotabiabanua. Bitso cajena jivi
yamaxéitojorobabiabanua. Epamonae ata bitso
naitoya tsabiabinua. 30 Bajarapamonae

itsamonae pepéya pibisiacuenia najumetsénétsia
baracuaicuaijai tsabiabinua. Bajarapamonae
apo jitsipaenua Dioso.  Nexata itoya Dioso

pijacuene. Apo yaiyataeyabiabinua itsamonae
ata. Naitaxutojematsia naécotabiabanua
itsamonae. Bajarapamonae jumaitsi tsabiabi:
“Xané bitso ayaijamatabécuenenéné itsamonae
matatoxenetsia,” jai tsabiabi itsamonaejavabelia.
Bajarapamonae najamatabéxainabiabanua itsa-
monae ata pibisiacuene pexanaeyaexanaenexa.
Bajarapamonae apo  jumecovénétabiabinua
paxajivi, penajivi ata. 31 Bajarapamonae apo
jamatabéjumeyapétaeyabiabinua caelivaisiyo ata,
Dioso pejumelivaisi. Bajarapamonae itsajivijav-
abelia najumecapanepaeya pejumaitsicuenia,
apo exanabiabinua. Bajarapamonae asivaya
apo taeyabiabinua itsajivi ata. Bajarapamonae
itsajivi itsa itsacueniabatsi, apo jitsipabiabi
pexaniabinexa icatsia. Bajarapamonae
apo itaxutotsoniataeyabiabinua itsajivi ata.
32 Bajarapamonae bitso xaniavaetsia yapétane
picani pacuenia Dioso itorobatsi pexanaenexa.
Yapétanenua picani Dioso penavecuaxuabija-
vanexa bajarapitsipibisiacuene pexanaevi.
Itsiata baitsi jane bajarapamonae tsiteca
pibisiacuene exanapona. Orijibia sivabaréya
tsabiabi itsamonae ata pibisiacuene itsa exana.

2

Pacuenia_ itsamatacabi Dioso naneconitsiaex-
anaejitsia pijaneconi pexainaevi yabara pelivaisi

1 Paxamé pajudiovimé, pacatsipaebianatsi
mapacueniaje. Pajudiovimé pajumaitsimé
tsabiabiitsajivi yabara: “Mara pajivi pibisiacuene
exanaje. Nexata Dioso naneconitsiaexanaenatsi,”
pajamé tsabiabi. Bajarapacuenia paxamé

itsa pajumaitsimé tsabiabi itsajivi yabara,
nexata paxamé ata Dioso pacananeconitsi-
aexanaena. Tsipaji paxamé ata pibisiacuene
paexaname bajarapacuenia itsa pajumaitsimé
tsabiabi itsajivi yabara. 2 Yapétanetsi baja
cajena mapacueneje. Itsamatacabi Dioso
naneconitsiaexanaena pibisiacuene pexanaevi.

Itsamatacabi Dioso 1tsa nanecon1t31aexanaena
p1b131acuene pexanaev1 CﬂE]lVl canacu]1t31a

paneconivajéto xaina, bajarapaneconivajétota
Dioso naneconitsiaexanaponaena. 3 Bajara
pijinia pacuenia paxamé ata pibisiacuene
paexanabiabi atamé, pajumaitsimé tsabiabi
itsajivi yabara:  “Mara pajivi pibisiacuene
exanaje. Nexata Dioso naneconitsiaexanaenatsi,”
pajamé tsabiabi. Bajara pijinia pacuenia
paxamé ata bajarapitsipibisiacuene pane-
exanabiabixae, pétsa pajamatab&umaitsimé
tsabiabi: “Vaxaitsi judiovitsi Dioso pijajivixaetsi,
apo nacananeconitsiaexanae tsane Dioso,”
pajamatabéjamé pétsa. Tsipaji Dioso naneconit-
siaexanaena daxita pibisiacuene pexanaevi.
4 Bepacanaéjétame Xaniavaetsia pacuenia Dioso
jamatabécueneitsi. Dioso cajena abaxé bepijia apo
naneconitsiaexanae pibisiacuene pexanaevi ata.
Dioso raja abaxé jamatabécueneevetaponapona
pibisiacuene pexanaevi ata pevajétsinexatsi
pevecuaajibiaexanaenexa pijaneconi. Paxamé
ata Dioso  pacatojitsipa  panecopabinexa
pibisiacuene paneexanabiabijava, panenaja-
matabécuene pénéyorotsinexa Diosojavabelia.
Bajaraxuata abaxé Dioso pacaitaxutotsoniatane.
> Itsiata  paxamé  pajamatabécuenetajamé

bitso. Apo pajamatabécopatsimé pibisiacuene
paneexanaejava. Nexata  ayaineconi
panatoexanaponame panevajénaeyabelia. Nexata
ayaicuenia Dioso pacananeconitsiaexanaena
pamatacabi Dioso naneconitsiaexanaena daxita
pijaneconi pexainaevi. ¢ Bajarapamatacabi Dioso
naneconitsiaexanaponaena caejivi canacujitsia.
Paneconivajéto natoexanaponapona itsa
abaxé asaé tsaponaponae mapanacuataje,
bajarapaneconivajétota Dioso caejivi
canacujitsia naneconitsiaexanaponaena.
7 Itsamonae jamatabécueneenabiabatsi
épexaniacuene pexanabiabinexa. Bajarapamonae
jitsipabiabanua  pejinavanapaenexa  Dioso
pijapenivenivenaenacuatatsia. Jitsipabiabanua
Dioso pesivajamatabécuenebaréyanexatsi.
Jitsipabiabanua pexainaenexa matacabi apo
pevereverecaejava. Bajarapamonae Dioso
rajutsianatsi matacabi apo pevereverecaejava.
8Itsamonae natojitsipa daxitacuene pexainaejava
ébajarapamonaenexa. Apo jumecovénétsinua
pexaniajailivaisi. Saya exanavanapa épibisiacuene.
Bajarapamonae Dioso anaeya ayaicuenia

naneconitsiaexanaenatsi. 9 Daxitajivi
pibisiacuene exana, judiovi, apo judiovi
ata. Daxita bajarapamonae pibisiacuene

pexanaexae, Dioso bejiobiaexanaenatsi. Bitso
yanajamatabéxainaenanua pijaneconi. 10 Itsiata
baitsi jane daxita pamonae pexaniacuene
pexanaevi, judiovi, apo judiovi ata, Dioso
pijapenivenivenaenacuatatsia jinavanapaena.
Dioso sivajamatabécuenebaréya tsanetsi.
Jinavanapaenanua jamatabécuenexanepanaeya.

11 Dioso itsa naneconitsiaexanaena
daxita pijaneconi pexainaevi, = najépaeya

naneconitsiaexanaena. Paneconivajéta xaina
caejivi canacujitsia, bajarapaneconivajétota

Dioso naneconitsiaexanaponaena caejivi
canacujitsia. 12 Pamonae apo judiovi,
yapétae ata xua  pibisiacuene, itsiata
bajarapapibisiacuene exanavanapa. Nexata
bajarapapibisiacuene pexanavanapaexae,

Dioso naneconitsiaexanaenatsi apo judiovi.
Pamonae judiovi, yapétae ata pacuenia
Dioso  Moiséspijinéta  penajumecopatsilivaisi
jumaitsi pibisiacuene pexanaeyaniva, itsiata

bajarapapibisiacuene exanavanapa. Nexata
bajarapapibisiacuene pexanavanapaexae, Dioso
naneconitsiaexanaenatsi judiovi. 13 Dioso

raja judiovi aneconijibia apo tae saya jema
judiovi peyapétaejava yabara, palivaisi Dioso
tonajumecopata Moiséspijinéta. Dioso raja
judiovi aneconijibia tane matapania judiovi
itsa exanavanapa pacuenia Dioso itoroba
Moiséspijinéta petonajumecopatsilivaisita.
14 Pamonae apo judiovi, apo tsipaebitsi
Dioso  Moiséspijinéta  penajumecopatsilivaisi.
Itsiata apo judiovi ata itsajavata exana
pacuenia itoroba Dioso Moiséspijinéta
penajumecopatsilivaisita. Apo judiovi apo
muxujiobi atatsi, yapétane pejamatabééthétota
Xua pexaniacuene pexanaenexa. Yapeétanenua
xua ata pibisiacuene pexanaeyaniva. 15 Pamonae
pexaniacuene exanavanapa tsipaebinejevatsi
Dioso Moiséspijinéta penajumecopatsilivaisi, ba-
jarapamonae exanavanapa pejamatabééthétota

peyapétaecuenia, pacuenia itorobatsi Dioso
Moiséspijinéta penajumecopatsilivaisita. Daxita
apo judiovi yapétane pejamatabééthétota
pexaniacuene pexanaenexa. Yapétanenua Xua
pibisiacuene pexanaeyaniva. 16 Jemata raja
copiapatsiana pamatacabi Dioso itorobijitsia
Jesucristo penaneconitsiaexanaenexa
daxitajivi. Nexata Jesucristo daxitajivi
naneconitsiaexanaena muetsia daxitajivi
pibisiacuene pexanavanapaeneconi yabara.
Naneconitsiaexanaenanua papibisiacuene ata
muetsia daxitajivi najamatabéxainavanapa yabara.
Nexata bajarapamatacabi daxitajivi nayapétaena
Dioso penaneconitsiaexanaejavanexatsi muetsia
pexanavanapaeneconi yabara. Bajarapacuenia
jivi tsipaebaponajé Dioso pitorobilivaisi itsa
tsipaebaponajé.

Judioviyabara, Dioso Moiséspijinéta penajumeco-
patsilivaisi ata, yabara pelivaisi

17 Pajudiovimé, pajumaitsimé  tsabiabi:
“Vaxaitsi raja judiovitsi.  Vaxaitsi yapétanetsi
Dioso  Moiséspijinéta  penajumecopatsilivaisi.
Bajaraxuata Dioso nacacapanepaena. Dioso
raja @&judiovitsi vajaDioso,” pajamé tsabiabi.
18  Payapétaneme baja cajena =xua Dioso
pacatojitsipa paneexanaenexa. Payapétanemenua
Dioso  Moiséspijinéta  penajumecopatsilivaisi.
Bajaraxuata payapétaneme Xua pexaniacuene
paneitapetsinexa paneexanavanapaenexa.
19 Pajamatabéjumaitsiménua tsabiabi:
“Vaxaitsi cajena bitso yapétanetsi Dioso
pejumelivaisi, vajatsipaebinexa  pamonae

jumetae ata Dioso pejumelivaisi, abaxé apo
pejumeyapétaevi pexaniajailivaisicuene. Vaxaitsi
jamatabécueneitayotsianatsi ~ pamonae  piaja-
matabécueneitaquirivi, Dioso pejumelivaisivecua
saya pejinavanapaevi,”  pajamatabéjaménua
tsabiabi. 20 Pajamatabéjumaitsiménua
tsabiabi: “Vaxaitsi cajena nacacaéjépa
vajayapétaeyaexanaenexa pamonae abaxé apo
yapeétae pacuenia Dioso jamatabécueneitsi. Naca-
Caejepanua Va]ayapetaeyaexanaenexa pamonae
ata pejanajumecovénétsivi Dioso. Nacacaéjépa

bajarapacuenia vajayapétaeyaexanaenexa
tsipaji yapétanetsi pacuenia Dioso jumaitsi
Moiséspijinéta penajumecopatsilivaisita.

Bajarapalivaisi pexaniajailivaisi baja cajena.
Yapétaeyaexana pacuenia jivi exanaejitsia,”
pajamatabéjamé tsabiabi. 21 Bajarapacuenia
paxamé patsipaebabiabi atamé itsamonaejav-
abelia, itsiata paxamé ata apo paexanaemeé
bajarapacuenia. “iPétsa panacobetoxotame,”
pajamé tsabiabi itsamonaejavabelia.  Itsiata
paxamé panacobetoxotabiabame. 22 “Pgtsa
panaperabéquenetsiataneme itsavajavabelia
panijavajivivecua,” pajamé tsabiabi ata
itsamonaejavabelia, itsiata paxamé panaper-
abéquenetsiataeyabiabame itsavajavabelia pani-
javajivivecua. Paxamé pajumaitsimé tsabiabi:
“Tumapecataya pexanaenéanéjavabelia pe-
navajécaecuene bitso abeje. Itsa pajonejitsipame
jumapecataeya pexanaenéané penubenaebota,
pacajamatabécuene bijianaejitsipa,”  pajamé
tsabiabi. Itsiata paxamé pajoneyabiabame
jumapecataeya pexanaenéané penubenaebota

penamatamotsijavané, ofrendacuenia pejebija-
vané, panenacobetoxotabiabinexa. 23 Paxamé
pajudiovimé jivi picani patsipaebabiabame
Dioso  Moiséspijinéta  penajumecopatsilivaisi,
bitso pexanepanaelivaisi. Itsiata paxamé
ata apo pajumecovénétsimé bajarapalivaisi.
Bajaraxuata jivi apo yaiyatae Dioso. 24 Bajara
paneitsixae, copiapata jane baja pacuenia baja
cajena Dioso pejumelivaisibaxutota tajévelia
pacavajunupaeba. Dioso pejumelivaisibaxutota
tajévelia itsa pacavajunupaeba, jumaitsi paxameé
yabara mapacueniaje: “Pamonae apo judiovi,
pibisiacuenia Dioso baracuaicuaijai tsane judiovi
Xaniavaetsia apo petsitajinavanapaexae,” jai
tajévelia Dioso pejumelivaisibaxutota paxamé
Dioso apo panejumecovénétsijavanexa yabara.

25  Paxamé = pajudiovimé  papebijivimé,
pacaperabécaucuba itsa abaxé  patsiquiri-
nacuetoximé. Baitsi pacaboupiperabécaucuba.
Bajarapacuenia pacaperabécaucuba pane-
nayapétaenexa Dioso papijajivicuenemeé.
Bajarapacuene pacatonamatamota mata-
pania itsa pajumecovénétavanapame Dioso
MOlSESpl_]lneta pena]umecopatsﬂlvalsl Itsa apo
pajumecovénétsimé tsipae Dioso Moiséspijinéta
penajumecopatsilivaisi, papecaperabécaucubivi
ata, itsiata Dioso apo papijajivimé tsipae.
26 Pamonae apo judiovi ata, apo peperabécaucubivi
atatsi, pejumecovénétavanapaexae  pacuenia
Dioso  Moiséspijinéta  penajumecopatsilivaisi
itorobatsi, nexata bajarapamonae ata Dioso
pijajivicuenia tanetsi. 27 Pamonae apo
judiovi, apo peperabécaucubivi atatsi, itsiata

pejumecovénétavanapaexae Dioso Moiséspijinéta
penajumecopatsilivaisi, bajarapamonae
itsamatacabi  pacaurabiana Diosojavabelia.
Bajarapacuenia pacaurabiana Diosojavabelia
tsipaji Dioso Moiséspijinéta penajumecopatsili-
vaisi payapétae atamé, papecaperabécaucubivi
atanua, itsiata apo pajumecovénétsimé Dioso
Moiséspijinéta penajumecopatsilivaisi. 28 Pajivi
perabécaucutsi atatsi penayapétaenexa Dioso
pijajivitonécuene, saya peperabécaucutsijavatsi
yabara Dioso pijajivitonécuenia apo taetsi. 29Pajivi
pepacuene Dioso pijajivitoné, bajarapajivi peneta
pejamatabééthétovetsina Dioso  jumecovénéta.
Pajivi pepacuene Dioso pijajivitoné, bajarapajivi
saya naniavelia apo perabécaucutsitsi. Biji rajane
pejamatabééjétota pejanajamatabécuene rajutatsi
Espiritu Santo. Bajarapajivi Xua exanaponapona,
exanaponapona Dioso  pesivabaréyanexatsi.
Bajaraxua apo exanaponaponae saya
mapanacuapijivi pesivabaréyanexatsi.

3

1 ¢Detsa xua judiovi xaina Diosojavabelia,
pamonae apo judiovivecua? ¢Detsa Xua yabara
toxanepanatsi Diosojavabelia poné peper-
abécaucutsinétsi apo peperabécaucutsinétsivecua?
2 Palivaisiané judiovi toxanepanatsi Diosojav-
abelia, navita. Penamataxainaelivaisi, palivaisi
judiovi toxanepanatsi Diosojavabelia, maitsije.
Dioso tonajumelivaisicopatatsi bajarapamonae-
javabelia. 3 Itsamonae judiovi apo jumecovénétsi
pacuenia Dioso najumecapanepaeya jumaitsi
petoexanaenexatsi. Pétsa bajarapacuene

yabara pajamatabéjumaitsimé mapacueniaje:
“Dioso meta itsiata apo exanae tsane
pacuenia picani najumecapanepaeya jumaitsi
pexanaenexa. Tsipaji judiovi apo jumecovénétsi,”
pajamatabéjamé pétsa Dioso yabara. ¢ Dioso
cajena apo penajumetsénétsiné.  Jivi rajane
banajumetsénéta. Dioso pexaniajailivaisi
jivijavabelia petsipaebabiabijava yabara,
tajévelia Dioso pejumelivaisibaxutota jumaitsi
mapacueniaje:

Xameé Diosomé, pexaniajailivaisi jivijavabelia tsi-
paebabiabame. Jivi cajumeaebi ata, itsiata
daxitajivi peyapétaenexa, Xamé apo nena-
jumetsénétsingé,

jai Dioso pejumelivaisibaxutota.

> Pibisiacuene vajaexanaejava yabara Dioso

nacananecomtsmexanaena Nexata DiO.SO
va] anacananec0n1t31aexanae] avata, naja-

matabécueneitajétsiana daxitajivi peyapétaenexa
Dioso apo pejitsipaenécuene pibisiacuene
pexanaejava. Bajaraxuata pamonae naneconita
Diosojavabelia, Dioso naneconitsiaexanabiaba.
Nexata Dioso jivi penaneconitsiaexanaejava
yabara, itsa jumaitsiné tsipae: “Dioso
pibisiacuene exana itsa naneconitsiaexana
pijaneconi pexainaevi,” itsa jané tsipae, nexata
jamatabécuenenavéxaniabiaya jumaitsiné tsipae.
Tsipaji Dioso itsa apo naneconitsiaexanae
tsipae pijaneconi pexainaevi, Dioso apo
najamatabécueneitajétsi  tsipae  pibisiacuene
pexanaejava apo pejitsipaenécuene. Nexata
pacuenia Dioso apo pejumecovénétsivi
banajamatabéxaina, bajarapacuenia  naja-



ROMANOS 3:6 xvii ROMANOS 3:8

matabéxainaejitsipajé. 6 Tsipaji Dioso saya jema
jivi apo penaneconitsiaexanaené. Itsa saya
jema Dioso jivi naneconitsiaexanaejitsipa, apo
naneconitsiaexanae tsipae €pijaneconi pexainaevi.
Nexata caejivi canacujitsia  pibisiacuene
pexanaeneconi yabara, paneconivajéto
Xainapona, bajarapaneconivajétota Dioso apo
naneconitsiaexanaponae tsipae.

7 Itsamonae meta jamatabécuenenavéxaniabiaya
jumaitsi tsane mapacueniaje: “Daxita-
jivi  pecanaéjétsinexa Dioso apo  pena-
jumetsénétsinécuene, vaxaitsi yamaxeéitojorobiaya
jivi livaisi tsipaebabiabianatsi. Bajarapacuenia
yamaxeéitojorobiaya jivi livaisi tsipaebabiabi atatsi
tsane, itsiata Dioso apo nacananeconitsiaexanae
tsane. Tsipaji vaxaitsi yamaxéitojorobiaya jivi
livaisi vajatsipaebabiabijava pejamatabécueneta,
daxitajivi canaéjétsiana Dioso bitso pexani-
ajainécuene, apo  penajumetsénétsinécuene.
Bajaraxuata Dioso apo nacananeconitsi-
aexanae tsane vajanajumetsénétabiabijava
yabara,” jai meta tsane itsamonae ja-
matabécuenenavéxaniabiaya. 8 Bajarapacuenia
itsa najamatabéxainaena bajarapamonae,
nexata meta jamatabécuenenavéxaniabiaya
mataropotsia jumaitsi tsane:  “Pibisiacuene
meta vajaexanaejava ata xanepana. Nexata
pibisiacuene exanabiabianatsi. Tsipaji
vaxaitsi pibisiacuene vajaexanabiabijava
pejamatabécueneta, daxitajivi canaéjétsiana Dioso
pibisiacuene apo pexanaenécuene,” jai meta tsane
bajarapamonae jamatabécuenenavéxaniabiaya.
Bajarapacuenia itsa jumai tsane, nexata

pexaniajailivaisi jivijavabelia apo tsipaebabiabi
tsane. Itsiata baitsi jane itsamonae
najumetsénétsiaya xané yabara jumai tsabiabi:
“Pablo raja itorobapona jivi bajarapacuenia
pibisiacuene pexanaenexa,” jal tsabiabi xané
yabara. Bajarapacuenia pejumaitsivi xané
yabara, Dioso naneconitsiaexanaenatsi.

Pacuenia daxitajivi naneconita Diosojavabelia
yabara pelivaisi
9 ¢Nexata tsaja &judiovi saicaya aneconijibia

Dioso tane daxita mapanacuapijivi vecuaje?

Jume raja. Jumaitsiné baja cajena mapacueniaje.

Daxitatsi mapanacuapijivitsije pibisiacuene

évajaexanaevi. Judiovi, apo judiovi ata, bajara

itsi. 10 Daxitatsi pibisiacuene vajaexanaejava
yabara, Dioso pejumelivaisibaxutota jumaitsi
mapacueniaje:

Caejivi ata aneconijibia apo ponaponae
Dioso pitabarata. 11 Ajibi peyapétaejivi
pacuenia Dioso jamatabécueneitsi. Ajibi
pepacuene pejamatabééthétovetsina
pejumecovénétsijivi  Dioso. 12 Daxita
Diosovecua naxuabiaya jinavanapa.
Daxita ajamatabécuenebeje. Ajibi
pexaniacuene pexanabiabijivi. 13 Pacuenia
petépaené peméthé tuxutsaeba, bajara
itsi ~ bajarapamonae  pecuibovojotota
pecuaicuaijaijava pibisialivaisi. Pijumeta
jivi yamaxeitojorobabiaba. Pacuenia jomo
pecuibovojotota xaina piatanejava,
bajara  pijinia itsi  bajarapamonae
pecuaicuaijaijava penajumetsénétsilivaisi.

14 Pecuibovojotota cuaicuaijai épibisialivaisi

pianaepanaenexa. 15 Itsacuene
apo exanae atatsi, bepijia jitsipa
jivi pebeyaxuabinexa. 16 Itsabelia
jinavanapa, bejiobiaexanabiaba

itsamonae. 17 Bajarapamonae apo yapétae
Xaniavaetsia  peyajavajinavanapaenexa
jivi. 18 Bajarapamonae apo canaéjétsi
pejunavinexa Diosojavabelia,
jai mapacueniaje Dioso pejumelivaisibaxutota
daxitatsi mapanacuapijivitsi yabara.
1920 Vaxaitsi baja cajena  yapétanetsi
mapacueneje.  Bajayata Dioso pejumelivaisi
tonajumecopata  &judiovi picani  pejume-

covénétavanapaenexa. Itsiata judiovi apo
jumecovénétsicapanepae bajarapalivaisi.
Bajaraxuata judioviyajuvénéné, caené ata,
acuenebi pejumaitsinexa: “Xané cajena
apo tonaneconitsiné  Dioso,” pejainexa.
Daxita mapanacuapijivi, judiovi, apo

judiovi ata, beyapétane penaneconitsijava
Diosojavabelia. Tsipaji itsajivi ata apo ca€jépaetsi
pejumecovénétsinexa pacuenia itoroba Dioso
penajumecopatsilivaisita. Bajarapalivaisi Dioso
najumecopata pibisiacuene vajaexanavanapae-
java vajasivajamatabéjumaitsinexa mapacueniaje:
“Xaniajai rabaja. Xané ata pibisiacuene
taexanaené,” vajajamatabéjainexa bajarapalivaisi
pejamatabécueneta.

Pacuenia Dioso aneconijibia tane pajivi naja-
matabécuenecopata Jesucristojavabelia yabara peliv-
aisi

21 Aeconoxae baja mapamatacabitaje Dioso
nacayapétaeyaexana  pacuenia  nacatoexana
aneconijibia vajanacataenexa. Dioso apo ja-
matabéjumaitsi: “Pamonae jumecovénétsicapanepa
Moiséspijinéta tanajumecopatsilivaisi, bajara
épamonae aneconijibia taenajé,” apo jamatabéjai.
Pacuenia Dioso capanepaejitsia Dioso pejume-
covénétsivi, bajayata Diosojumepaebivi profetavi
tajévelia yaquina Dioso pejumelivaisibaxutota.
22 Mara pacuenia Dioso jivi aneconijibia taneje.
Pajivi jamatabéjumaitsi: “Xaniajai.  Jesucristo
itsa tépa cruzata, pibisiacuene taexanaeneconi
yabara tépa,” jamatabéjai, bajarapajivi Dioso
aneconijibia tanetsi. Dioso aneconijibia taenatsi
daxita pamonae jumecovénéta Jesucristo cruzata
pesivatépaejavatsi pijaneconi yabara.  Tsipaji
Dioso daxitajivi najépaeyatane. 23 Daxitajivi
baja cajena pibisiacuene exana. Bajaraxuata
caejivi ata aneconijibia Dioso pejitsipaecuenia
apo toponaponae. Daxitajivi Diosovecua
naxuabiaya jinavanapa. 24 Ttsiata Dbaitsi
jane Dioso pinijicuenia piasivaxae daxitajivi,
aneconijibia tane daxita pamonae jumecovénéta
Jesucristo cruzata pesivatépaejavatsi pijaneconi
yabara. Jivi apo namatavenonae pijacuata
penaneconimatamotsinexa Diosojavabelia.
Tsipaji baja aneconijibia tanetsi Jesucristo peco-
muatsixaetsi pibisiacuene pexanaeneconivecua.
25  Dioso copata Jesucristo  petépaenexa
cruzata vajanacaneconimatamotsinexa,
pibisiacuene vajaexanaeneconimi. Nexata
itsa  jumecovénétatsi  Jesucristo cruzata
vajanacasivatépaejava, nacavecuaajibiaexana

pibisiacuene vajaexanaeneconimi. Bajara-
pacuenia Dioso copata Jesucristo cruzata
vajanacasivatépaenexa mapanacuapijivitsi.

Tsipaji Dioso apo jitsipae pibisiacuene
vajaexanaejava. Bajaraxuata Dioso aneconijibia
nacatane Jesucristo itsa nacaneconimatamota,
pibisiacuene vajaexanaeneconimi. Pepo
bajayata pejinavanapaevimiyajuvénévi  ata,
najamatabécuenecopaba Diosojavabelia. Nexata
bajarapamonaemi pibisiacuene exanae ata,
itsiata Dioso apo naneconitsiaexanaetsi.
Tsipaji Dioso tajévelia yapétane Jesucristo
pesivatépaejavanexa bajarapamonaemi
ata  pibisiacuene pexanaeneconi yabara.
26 Ajena, mapamatacabitaje, Dioso jivi
tsitanajamatabécueneitajéta  jivi  pibisiacuene
pexanaejava Dioso apo pejitsipaenécuene.
Tsitanajamatabécueneitajétanua aneconijibia
petaejavanexa pamonae jumecovénéta
Jesucristo pesivatépaejavatsi cruzata pijaneconi
pevecuaajibiaexanaenexatsi.

27 Bajarapacuenia  Dioso  nacatoexana
aneconijibia vajanacataenexa. Dioso aneconi-
jibia apo nacatae vajacuata vajaexanaejava
yabara. Biji rajane Dioso aneconijibia
nacatane vajajumecovénétsixae Jesucristo
vajanacasivatépaejava cruzata vajaneconi yabara.
Nexata ayaijamatabécuenejivitsi vajanacataenexa,
acuenebi vajajumaitsinexa itsajivijavabelia:
“Xané taexanaejava pejamatabécueneta, Dioso
aneconijibia netane,” vajainexa acuenebi.
28 Vaxaitsi baja cajena yapétanetsi mapacueneje.
Dioso aneconijibia tane pajivi jumecovénéta

Jesucristo pesivatépaejavatsi cruzata pijaneconi
yabara. Bajarapajivi apo jumecovénétsi ata Dioso
Moiséspijinéta penajumecopatsilivaisi, Dioso
itsiata aneconijibia tanetsi pejumecovénétsixae
Jesucristo pesivatépaejavatsi cruzata pijaneconi
yabara.

29 Dioso raja éjudiovi apo pijaDioso. Dioso raja
apo judiovi ata pijaDioso. 30 Caené rabaja Dioso.
Pematatsénéa baja itsané Dioso ajibi. Bajaraponé
Dioso judiovi aneconijibia tane, pamonae
jumecovénéta Jesucristo pesivatépaejavatsi
cruzata pijaneconi yabara. Bajara pijinia
pacuenia Dioso aneconijibia tane pamonae
apo judiovi ata. 31 Vaxaitsi baja xaniavaetsia
Jesucristo jumecovénétatsi vajanacasivatépaejava
cruzata vajaneconi yabara. Nexata Dioso
Moiséspijinéta penajumecopatsilivaisi yabara,
apo bejamatabéjumaitsitsi: “Dioso Moiséspijinéta
penajumecopatsilivaisi  tajumecovénétsijavami,
copatajé baja. Tsipaji baja jumecovénétajé
Jesucristo tanesivatépaejava cruzata tajaneconi
yabara,” apo bejamatabéjaitsi. Biji rajane
Jesucristo vajanacasivatépaejava cruzata,
itsa  jumecovénétatsi, Dioso  Moiséspijinéta
penajumecopatsilivaisi ata bajarajota
yajavajumecoveénétatsi.

4

Pacuenia Abrahampijiné bajayata Dioso
aneconijibia tanetsi pejumecovénétsixae pacuenia
Dioso najumecapanepaeya jumaitsitsi yabara
pelivaisi

1 Pacatsipaebijitsiatsi pajamatabécuenelivaisi
yabara Abrahampijiné Dioso aneconijibia
tanetsi. 2 Abrahampijiné pijacuata épexaniacuene
itsa exanabiabijitsipa, nexata jumaitsi tsipae
Diosojavabelia: “Epexaniacuene taexanabiabixae,
nexata aneconijibia netaneme,” jai tsipae. Itsiata
baitsi jane Abrahampijiné Diosojavabelia apo
jumaitsi bajarapacuenia. Tsipaji Abrahampijiné
épexaniacuene pijacuata exanabiabi ata tsipae,
bajaraxua yabara Dioso aneconijibia apo taetsi
tsipae. 3 Biji rajane Dioso pejumelivaisibaxutota
Abrahampijiné yabara jumaitsi mapacueniaje:
“Abrahampijiné najamatabécopatsiaya
Diosojavabelia pejamatabéjumaitsabiabixae:
‘Xaniajai. Pepacuene Dioso netoexanaena
pacuenia najumecapanepaeya  nejumaitsi,’
pejamatabéjaitsabiabixae, nexata Dioso
aneconijibia tanetsi,” jai Dioso pejumeliv-
aisibaxutota Abrahampijiné yabara. ¢ Pajivi

itsané pijajava tonacuenebaponapona,
bajarapajivi xua rajutatsi, amoneya apo
rajutsitsi. Petonacuenebixae matamotatsi.

> Pajivi apo exanae ata pexaniacuene, itsiata
jamatabéjumaitsi: “Dioso, poné penaneconitsivi
pijaneconivecua ajibiaexanabiaba, bajaraponé
pepacuene necapanepaena pacuenia najume-
capanepaeya jumaitsi tanecapanepaenexa,”
jamatabéjai, bajarapajivi Dioso aneconijibia
taenatsi pecapanepaenexatsi pijaneconivecua.
6 Pepo bajayata Davidpijiné vajunupaeba
pejamatabécuenebaréyajava pamonae baja
Dioso aneconijibia tanetsi. Bajarapacuenia

Dioso aneconijibia tanetsi bajarapamonae
pejumecovénétsixae Dioso najumecapanepaeya
pejumaitsicueniatsi. Bajarapamonae Dioso
aneconijibia apo taetsi, pijacuata €pexaniacuene
exanabiabi ata. 7 Davidpijiné pepo bajayata
tajévelia  bajarapamonae yabara jumaitsi
mapacueniaje:

Jamatabécuenebaréya baja tsavanapae pamonae
picani naneconita Diosojavabelia. Baraja-
matabécuenexanepanatsi baja Dioso. Tsipaji
baja pibisiacuene pexanaeneconimi, ve-
cuaajibiaexanatsi. & Jamatabécuenebaréya
baja tsaponaponae pajivi pibisiacuene pex-
anaejivi ata, itsiata Dioso aneconijibia itsa
tanetsi,

jai mapacueniaje Davidpijiné bajayata.

9 Bajarapacuenia Davidpijiné itsa jumaitsi,
pejamatabécuenebaréyatsavanapaevi baja, &judiovi,
peperabécaucubivitsi yabara, apo jumaitsi.
Pamonae apo judiovi, apo peperabécaucubivi
atatsi, yabara jumaitsi. Xaniajané pacuenia
pacatsipaebijitsiatsi.  Abrahampijiné bajayata
Dioso jumecovénéta najumecapanepaeya
pejumaitsicueniatsi. Nexata baja Abrahampijiné
Dioso  aneconijibia  tanetsi  pibisiacuene
pexanaeneconimivecua. 10 s Abrahampijiné
tsajane baja pepuaperabécaucutsitsi, Dioso
aneconijibia tanetsi? Jume raja. Abaxé apo
perabécaucutsinejeva atatsi, aneconijibia tanetsi
pejumecovénétsixae Dioso najumecapanepaeya
pejumaitsicueniatsi. 11 Dioso baja aneconijibia
pepuataetsi, Abrahampijiné perabécaucutatsi.
Bajarapacuenia Abrahampijiné perabécaucutatsi

daxitajivi peyapétaenexatsi Dioso aneconijibia
petaejavatsi. Bajaraxuata daxita pamonae apo
peperabécaucubivi atatsi, itsa jamatabéjumaitsi:
“Xaniajai. Pepacuene Dioso netoexanaena
pacuenia najumecapanepaeya jumaitsi,” itsa
jamatabéjai, bajarapamonae Abrahampijiné
bepexi Dioso tanetsi, apo peperabécaucubivi atatsi.
Abrahampijiné abaxé apo perabécaucutsi atatsi,
Dioso pejumecovénétsixae, aneconijibia tanetsi.
12 Xaniajai rabaja. Abrahampijiné bepexi Dioso
tanetsi daxita pamonae peperabécaucubivitsi.
Bajarapamonae Abrahampijiné bepexi Dioso
tanetsi apo  épeperabécaucubijavatsi  yabara.
Biji rajane Abrahampijiné bepexi Dioso
tanetsi tsipaji bajarapamonae ata abaxé apo
perabécaucubi atatsi, jumecovénéta pacuenia
Dioso najumecapanepaeya jumaitsi.

Pacuenia tocopiapatatsi pajivi jumecovénéta
pacuenia Dioso najumecapanepaeya jumaitsi
petoexanaenexatsi yabara pelivaisi

13 Bajayata Dioso najumecapanepaeya jumaitsi
Abrahampijinéjavabelia: “Carajutsianatsi daxita
mapairaje nijairanexa. Nevénamuto ata,
nexi, nemomoxi ata, pijairanexa,” jai Dioso
Abrahampijinéjavabelia. Bajarapacuenia Dioso
jumaitsi Abrahampijinéjavabelia tsipaji Dioso
aneconijibia tanetsi Abrahampijiné pejume-
covénétsixae pacuenia Dioso najumecapanepaeya
jumaitsi. Nexata acuenebi vajajumaitsinexa:
“Abrahampijiné Dioso aneconijibia tanetsi
tsipaji  jumecovénéta Dioso  Moiséspijinéta
penajumecovénétsilivaisi,” vajajainexa. Tsipaji

baja  Abrahampijiné  pepuatépae, bexéa
Moiséspijiné ponapona. 14 Dioso najumeca-
panepaeya itsa jumai tsipae perajutsinexa
bajarapaira épamonae jumecovénétapona Dioso
Moiséspijinéta penajumecopatsilivaisi, nexata
bajarapamonae, @ Abrahampijiné pemomoxi
ata, apo rajutsitsi tsipae bajarapaira. Tsipaji
itsajivi ata, bajarapamonaeyajuvénéjivi, apo
jumecovénétsicapanepae  Dioso  Moiséspijinéta

penajumecopatsilivaisi. Bajarapamonae
Dioso pejumecovénétsijava ata, nacueratsipa.
Dioso najumecapanepaeya bajarapaira

perajutsiapaebijavamitsi ata, toajumematamobi
tsipaetsi. 15 Tsipaji daxita pamonae apo jume-
covénétsi pacuenia Dioso itoroba Moiséspijinéta
penajumecopatsilivaisita, bajarapamonae Dioso
naneconitsiaexanaena. Itsiata baitsi jane itsa
ajibi tsipae pitavetsilivaisitsi, nexata pijinia ajibi
tsipae peyabarananeconitsia exanaejavanexatsi.

16 Dioso cajena najumecapanepaeya jumaitsi
Abrahampijinéjavabelia amoneya perajutsinexa
bajarapaira. Perajutsinexa Abrahampijiné
pexijavabelianexa ata, pemomoxijavabelianexa
ata. Bajarapaira Abrahampijiné Dioso
rajutsiapaebatsi Dioso najumecapanepaeya peju-
maitsijavatsi Abrahampijiné pejumecovénétsixae.
Bajarapaira Dioso najumecapanepaeya itsa
rajutsiapaeba pamonae jumecovénéta Dioso
Moiséspijinéta penajumecopatsilivaisi, bajara
épamonae itsiata apo rajutsiapaebi. Biji rajane
rajutsiapaeba pamonae ata jumecovénéta
pacuenia Dioso najumecapanepaeya jumaitsi,
pacuenia bajayata Abrahampijiné jumecovénéta

Dioso najumecapanepaeya pejumaitsicueniatsi.
Bajaraxuata daxitatsi, Dioso vajajumecovénétsivi,
Dioso nacatane Abrahampijiné bepexitsi.
17 Bajarapacuenia Abrahampijiné bepexitsi
Dioso vajanacataejavanexa yabara, Dioso
pejumaitsijava Abrahampijinéjavabelia Dioso

pejumelivaisibaxutota tajévelia jumaitsi
mapacueniaje: “Ayaibitsaétoxaneto  jivi
bepijasalinainémé cataeyaexanaenatsi,”  jai

Dioso pejumelivaisibaxutota tajévelia Dioso
pejumaitsijava Abrahampijinéjavabelia vaxaitsi
yabara. Dioso baja cajenaicatsia piasaéyaexanaené
petépaevimi  ata. Xua picani abaxé ajibi
mapanacuataje, Dioso baja exana pijumeta.

18 «“Abraham raeta baja pexi apo =xainae
tsane,” sivajamatabéjai atatsi daxitajivi bajayata,
itsiata Abrahampijiné Dioso apo jumeaebi.
Jumecovénéta Dioso pejumaitsicueniatsi.
Evetaponapona jivi ayaibitsaétoxaneto pamo
pexanaenexatsi pacuenia Dioso najumeca-
panepaeya jumaitsitsi. 19 Bajarapamatacabi
Abrahampijiné imoxo pexainae cien pavaibeje.
Bajaraponé pijava Sara, mavecova. Perujuvayo
baja pijinia. = Pexi picani pexainaenexabeje,
apo caéjépaetsibeje. Tsipaji baja bitso
perujujivibeje. Bajaraxua Abrahampijiné
nacueneyapétae ata, itsiata jumecovénéta Dioso
pacuenia najumecapanepaeya jumaitsitsi
petoexanaenexatsi. 20 Apo jumeaebi pacuenia
Dioso najumecapanepaeya jumaitsitsi.  Bitso
biji pevajénaeyabelia jamatabécueneevetaponapona
pacuenia Dioso najumecapanepaeya jumaitsitsi
petocopiapatsinexatsi.  Nexata Dioso yabara

Abrahampijiné jumai tsabiabi: “Dioso cajena
bitso ayaijamatabécuenené,” jai  tsabiabi.
21 Abrahampijiné xaniavaetsia yapétane Dioso
pecaéjépaenécuenetsi petoexanaenexatsi daxita
pacuenia  najumecapanepaeya  jumaitsitsi.
22 Abrahampijiné Dioso jumecovénéta petoex-
anaenexatsi pacuenia najumecapanepaeya

jumaitsitsi. Bajaraxuata Dioso aneconijibia
tanetsi.

23 Dioso pejumelivaisibaxutota jumaitsi
pacuenia Dioso aneconijibia tanetsi
Abrahampijiné pejumecovénétsixae Dioso
najumecapanepaeya pejumaitsicueniatsi.

Bajarapacuenia Dioso pejumelivaisibaxutota
apo jumaitsi saya vajayapétaenexa Abrahampijiné
pelivaisi. 24 Biji rajane nacatoyaquina vaxaitsi
ata vajanacamuxujiobinexa. Nexata vaxaitsi
ata itsa jumecovénétatsi pacuenia Dioso
najumecapanepaeya jumaitsi, aneconijibia
Dioso nacatane. Bajaraponé Dioso vajatuxanené
Jesucristo icatsia asaéyaexanatsi petépaecujinae.
25 Dioso athébévetsica itorobica Jesus vajanaca-
sivatépaenexa mapanacuataje. Nexata Jesus itsa
nacasivatépa, nacaneconimatamota pibisiacuene
vajaexanaeneconimi. Bajaraxuacujinae
Dioso icatsia asaéyaexanatsi petépaejavavecua
vajanacavecuaajibiaexanaenexa vajaneconimi.
Nexata baja Dioso aneconijibia nacatane Jesus
pejamatabécueneta.

S

Pacuenia jamatabécuenebaréya pajivi Dioso
aneconijibiatanetsi yabara pelivaisi

1 Dioso aneconijibia nacatane vaja-
jumecovénétsixae pacuenia Dioso najume-

capanepaeya jumaitsi. Nexata sivaja-
matabécuenebaréyatsi tsavanapae Dioso.
Vajatuxanené Jesucristo vajanacasivatépaexae
vajaneconi yabara, bajaraponé peja-

matabécueneta nacajamatabécuenebaréyayaexana.
2 Vajajumecovénétsixae Jesucristo vajanacasi-
vatépaejava, Dioso nacaitaxutotsoniataeyabiaba.
Nexata Dioso sivajamatabécuenebaréyatsi. Tsipaji
yapétanetsi itsamatacabi Dioso vajayajavajina-
vanapaejavanexa penivenivenaenacuatatsia.
3Mapanacuapijivi nacabejiobiaexanabiabi ata, it-
siata sivajamatabécuenebaréyatsi tsabiabi. Tsipaji
yapétanetsi vajanacabejiobiaexanabiabicueneta,

nacajamatabécueneasaéyaexanapona Diosojav-
abelia. Nexata nacajamatabécuenecaéjépa
vajanajamatabécuenesaétsinexa, daxita
pibisiacuene nacatocopiapatsi ata. 4 Ttsa

najamatabécuenesaétatsi, nacatocopiapatsi ata
pibisiacuene, Dioso pijinia nacasivabaréya. Nex-
ata itsa yapétanetsi Dioso vajanacasivabaréyajava,
nexata jamatabécueneevetatsi Dioso vajanaca-
toexanaenexa pacuenia najumecapanepaeya
jumaitsi. 5 Nexata itsa jamatabécueneevetatsi
Dioso vajanacatoexanaenexa pacuenia
najumecapanepaeya jumaitsi, apo nacueratsitsi
tsane. Bajarapacuenia apo nacueratsitsi tsane
tsipaji baja Dioso nacarajuta Espiritu Santo
vajanacatsijamatabéecaenexa. = Nexata Espiritu
Santo xaniavaetsia nacayapétaeyaexana Dioso
vajanacaasivajava.

6 Vaxaitsi bitso  ajamatabécuenesa€jibitsi

pibisiajamatabécuenevixaetsi. Acuenebi
vajacuata  vajanacapanepaenexa  Diosojav-
abelia vajaneconi yajava. Itsiata baitsi
jane Dioso pecaéjétsimatacabita, Cristo
nacasivatépa pibisiacuene vajaexanaeneconi
yabara. 7 Mapanacuataje itsajivi itsa
jamatabécueneyavenonaitsané, nexataitsa beyaxu-
abiapaebatsi pejamatabécueneyavenonaexae, peca-
junavi baja apo jamatabécueneyavenonae tsipae.
Itsajivi meta itsiata jamatabécueneyavenonaejitsipa,

beyaxuabijitsia  atatsi. Bajarapacuenia
jamatabécueneyavenonaejitsipa itsa bitso
pexaniajamatabécuenené, ponéjavabelia
jamatabécueneyavenonaejitsia. 8 Itsiata
baitsi jane vaxaitsi Dioso nacayavenona,
pibisiacuene vajaexanaevi ata. Nexata

Dioso nacatsitanajamatabécueneitajéta  bitso
vajanacaasivajava. Dioso pexénato athébévetsica
itorobica vajanacasivatépaenexa mapanacuataje.
9 Jesucristo vajanacasivatépaexae, nexata
baja maparucaeje Dioso aneconijibia
nacatane.  Bajaraxuata yapétanetsi Jesucristo
pejamatabécueneta Dioso vajanacacapanepaeja-
vanexa vajanacananeconitsia exanaejavanexam-
ivecua. 10Vaxaitsi picani Dioso pijavajabitsaévitsi.
Nexata pexénato vajanacasivatépaexae,
Dioso baja nacabarajamatabécuenexanepana.
Bajaraxuata maparucaeje yapétanetsi Dioso
pepacuene vajanacacapanepaejavanexa
vajanacananeconitsia exanaejavaminexavecua.
Tsipaji pexénato asaé tsaponaponae vajanaca-
tocuaicuaijainénexa paxajavabelia. 11 Orijibia
vaxaitsi bitso sivajamatabécuenebaréyatsi Dioso

vajanacaasivajava. Tsipaji vajatuxanené
Jesucristo  pejamatabécueneta  Dioso  baja
nacabarajamatabécuenexanepana.

Addnpijiné Cristo ata yabara pelivaisi

12 Copiaya caené, Addnpijiné, pibisiacuene
exana. Nexata mapanacuataje daxitajivi
pibisiacuene pexanaejavanexa, taxuxuaba.
Taxuxuabanua jivi petépaejavanexa. Nexata jivi
petépaejava, yacaéjépa daxitanacuapijivijava.
Tsipaji daxitanacuapijivi pibisiacuene exana.
13 Dioso Moiséspijinéta penajumecopatsilivaisi
ata pevajénaeya, mapanacuapijivi pibisiacuene
exanavanapa. Itsiata abaxé apo petonajume-
copatsixaetsi Dioso pejumelivaisi, itsajivi ata
acuenebi pejumaitsijavatsi: “Pananeconitame
raja Diosojavabelia,” pejaijavatsi pibisiacuene
pexanaejava yabara. 14 Adanpijiné pepon-
aponaejavaveliacujinae, jivi  jinavanapa.
Bajarapamonaemi  jinavanapa  Moiséspijiné
pevajénaeya. Daxita bajarapamonaemi
ata pibisiacuene exana. Nexata tépapona.
Bajarapamonae pibisiacuene itsa exana,
itsiata  Adanpijiné  papibisiacuene  exana,
cuenejépaeya apo exanae. Cristo, poné
tajévelia vajunupaebatsi pepatsijavanexatsica,
Adanpijinébeje, apo najamatabécuenejépaebeje.

Adanpijiné pejamatabécueneta, daxitajivi
pibisiacuene exanavanapa. Nexata daxitajivi
naneconita Diosojavabelia. Cristo pijinia

pejamatabécueneta, jivi ayaibitsaétoxaneto Dioso
aneconijibia tanetsi.

15 Nexata Addanpijiné papibisiacuene exana, apo
najépaebeje papexaniacuene Dioso nacatoexana
Jesucristo pejamatabécueneta. Caené, Adanpijiné,
pibisiacuene pexanaejava pejamatabécueneta,
daxitajivi tépapona. Bijirajane Dioso vajanacaitax-
utotsoniataejava, bitso pexaniacuene. Tsipaji
Dioso athébévetsica itorobica vajatuxanené
Jesucristo vajanacasivatépaenexa mapanacuataje,
vajanacavecuaajibiaexanaenexa daxita
vajaneconimi. Nexata bajarapacuenia
caene, Jesucristo, pexaniacuene exana
pecapanepaenexa jivi ayaibitsaétoxaneto.
16 Caené saya picani Addanpijiné. Itsiata
pibisiacuene itsa exana, yacaéjépa daxitajivijava.
Nexata daxitajivi pibisiacuene pexanaexae,
naneconita Diosojavabelia. Itsiata baitsi jane
Jesucristo xaniavaeta daxita xua Adanpijin€
pejamatabécueneta bijiana picani.  Jesucristo
pejamatabécueneta Dioso aneconijibia tane
daxita pamonae jumecovénéta Jesucristo
pesivatépaejavatsi pibisiacuene pexanaeneconi
yabara. 17 Caené Adénpijiné pibisiacuene
pexanaexae, daxitajivi tépapona bajarapamonae
ata pibisiacuene pexanaexae. Itsiata caené
Jesucristo vajanacasivatépaexae, Imaparucaeje
Dioso baja nacaitaxutotsoniatane. Bajaraxuata
itsacuenejavayo ata Dioso apo toexanae atatsi,
Dioso aneconijibia nacatane. Daxita pamonae
jumecovénéta  Jesucristo  pejamatabécueneta
Dioso aneconijibia petaejavatsi, bajarapamonae
ajamatabécuenesaé tsavanapae tsane Dioso
pejumecovénétsijava Jesucristo peyavenonabi-
abixaetsi.

18 Daxitajivi naneconita Diosojavabelia caeng,
Adanpijiné, copiaya pibisiacuene pexanaexae.
Caené pijinia, Jesucristo,  pexaniacuene
pexanaexae, daxita pamonae jumecovénéta
Jesucristo pesivatépaejavatsi pibisiacuene
pexanaeneconi yabara, Dioso aneconijibia
tanetsi. Nexata bajarapamonae Dioso
rajutsianatsi matacabi apo pevereverecaejava.
19 Caené, Adanpijiné, copiaya apo jumecovénétsi
Dioso pitorobicueniatsi. = Nexata bajaraponé
pejamatabécueneta, jivi  ayaibitsaétoxaneto
pibisiacuene exana. Nexata icatsia bexéa
caené, Jesucristo, xXaniavaetsia jumecovénéta
Dioso pitorobicueniatsi. Nexata Jesucristo
pejamatabécueneta, jivi ayaibitsaétoxaneto Dioso
aneconijibia tanetsi.

20 Bajayata Dioso Moiséspijinéta najume-
copata jivi pejumecovénétsinexa. Nexata
bajarapalivaisi itavetatsi pibisiacuene picani
pexanaeyaniva. Itsiata baitsi jane jivi apo
caéjépaetsi penajamatabécuenesaétsinexa.
Nexata pibisiacuene exanabiaba. Nexata
bajarapalivaisi  pitavetsixaetsi  pibisiacuene
picani pexanaeyaniva, itsiata jivi pibisiacuene
itsa exana, nacueneyapétane pibisiacuene
pexanaejava. Nexata jivi pevajénaeyabelia pibisi-
acuene itsa exana, Dioso pijinia pevajénaeyabelia
bitso itaxutotsoniataeponatsi. 21 Daxitatsi
tépaenatsi. Tsipaji daxitatsi pibisiacuene
exanatsi. Bajara pijinia pacuenia daxitatsi Dioso
vajanacaitaxutotsoniataexae, Dioso aneconijibia
nacatane. Dioso nacarajutsiana matacabi apo
pevereverecaejava vajatuxanené Jesucristo

vajanacasivatépaexae.

6

Pacuenia Dioso pejumecovénétsivi pejanaja-
matabécuene yajavajinavanapa yabara pelivaisi

1 Itsajivi meta jamatabécuenenavéxaniabiaya
jamatabéjumaitsi tsane: “Dioso vajanacaitaxu-
totsoniataexae, aneconijibia nacatane. Nexata
icatsia ayaicuenia Dioso vajanacaitaxutotso-
niataenexa, vajavajénaeyabelia pibisiacuene
exanavanapaenatsi,” jamatabéjai meta tsane
jamatabécuenenavéxaniabiaya. 2 jjume raja! Pétsa
baja vaxaitsi pibisiacuene exanatsi pematatsénéa.
Petépaené baja apo najamatabéxainae
pibisiacuene pexanaenexa. Bajara pijinia
pacuenia vaxaitsi ata bejamatabécueneitsitsi
pibisiacuene vajaexanaeyaniva. 3 Paxamé
bepayapétaneme pajamatabécuene yabara
nabautisabatsi. Itsa nabautisabatsi, becaeper-
abéto nacaexana Jesucristojavabelia. = Nexata
vaxaitsi bejamatabéjumaitsitsi mapacueniaje:
“Jesucristo cruzata itsa tépa, XxXané ata
betaneyajavatépae cruzata,” bejamatabéjaitsi.
Bajarapajamatabécuene yabara nabautisabatsi.
4 Itsa Jesucristo bevajanacayajavatépae, nexata
bevajanacayajavaméthétsitsi. Nexata Jesucristo
petépaecujinae, Dioso pesaéta icatsia itsa
asaéyaexanatsi, bevajanacayajavaasaéyaexanaetsi

icatsia. Vaxaitsi  pejanajamatabécuene
vajayajavajinavanapaenexa, copatatsi baja
vajaperujujamatabécuenemi. Bajarapaja-

matabécuene yabara nabautisabatsi.

> Becaeperabéto vajanacaexanaexae Jesucristo-
javabelia, nexata daxitatsi Jesucristo cruzata
bevajanacayajavatépae. Nexata Jesucristo
petépaecujinae, Dioso icatsia itsa asaéyaexanatsi,
bevajanacayajavaasaéyaexanaetsi. 6 Jesucristo
itsa rutatsi cruzata pebeyaxuabinexatsi,
vajaperujujamatabécuenemi yajavarutatsi
vajanacavecuaajibiaexanaenexa  pibisiacuene
vajanacaexanaeya exanaejamatabécuenemi.
Bajarapacuenia vajanacatoexanaexae,
pematatsénéa baja apo bexanaetsi pibisiacuene.
7 Pacuenia baja petépaené pibisiacuene
apo exanae, bajara pijinia vaxaitsi ata
bejamatabécueneitsitsi ~ pibisiacuene  vajaex-
anaeyaniva. 8 Jesucristo cruzata bevajanacaya-

javatépaexae, nexata  bejamatabéjumaitsitsi
mapacueniaje: “Yajavajinavanapaenatsi
Jesucristo daxitamatacabijavabelianexa,”
bejamatabéjaitsi. 9 Yapétanetsi vajatuxanené
Jesucristo Dioso icatsia piasaéyaexanaejavatsi
petépaecujinae. Nexata baja icatsia Cristo

pematatsénéa apo tépae tsane. 10 Itsa baja Cristo
tépa daxitajivi pibisiacuene pexanaeneconi
yabara, caecuenia copiarutsiaya sivatépa
daxitamatacabijavabelianexa. Nexata baja Cristo
icatsia pematatsénéa apo tépae tsane. Biji rajane
Dioso yajava daxitamatacabijavabelianexa asaé
tsaponaponae tsane athébétatsia, itsajotatsia
ajibi  petépaecuene. 11 Nexata paxamé
panejamatabééthétota  pajamatabéjumaitsimére
tsavanapae: “Tajaperujujamatabécuenemi
baja navecuatépaeyabajé. Nexata Dbaja
pibisiacuene apo exanaené tsane. Biji

rajane asaéné baja tsaponaponae Dioso
taneitorobicuenia tatoexanabiabinexa. Tsipaji
baja tajatuxanené Jesucristo neyajavaponapona,”
pajamatabéjamére tsavanapae.

12 Bajaraxuata pétsa baja panaja-
matabéxainabiabame pibisiacuene paneex-
anaenexa panijacuata panenatojitsipaecuenia.
13 Pétsa panacopatame daxita xua pibisi-
acuene paneexanaenexa. Tsipaji paxamé
bepanetépaecujinae, Dioso  icatsia  bepa-
pecaasaéyaexanaevi. Nexata pajumaitsimeére tsabi-
abi Diosojavabelia: “Tajatuxanené, catonucatsi

majotaje. Cajamatabécueneevetaponaponaenatsi
daxitamatacabijavabelianexa pacuenia xamé
jitsipame tacatoexanabiabinexa,”  pajameére

tsabiabi Diosojavabelia. 14 Nexata pacacaéjépaena
panenajamatabécuenesaétsinexa icatsia caevéalia
paneexanaeyaniva papibisiacuene panijacuata
panatojitsipame.  Tsipaji Dioso papecaitaxu-
totsoniataexae, Dioso pacayavenonabiabiana.
Nexata baja apo paexanavanapaemé tsane
pacuenia pacaitoroba Dioso Moiséspijinéta
penajumecopatsilivaisi.

Pacueniaitsane pajivinacopata épibisiacuene pex-
anaejavabelia yabara pelivaisi

15 Itsajivi meta jamatabécuenenavéxaniabiaya
jamatabéjumai tsane: “Dioso vajanacaitaxutot-
soniataexae, aneconijibia nacatane. Nexata
baja tsiteca apo exanavanapae tsanetsi
pacuenia nacaitoroba Dioso Moiséspijinéta
penajumecopatsilivaisi. Nexata baja itaxutojema
pibisiacuene exanavanapaenatsi,” jamatabéjai

meta tsane itsajivi jamatabécuenenavéxaniabiaya.
iJume raja! Pibisiacuene apo bexanavanapaetsi.
16 Paxamé rabaja xaniavaetsia payapétaneme
mapacueneje. Itsa panacopatsipame itsané
papijajivinexamé, nexata pacuenia bajaraponé
pacaitorobabiaba, pajumecovénétabiabijitsipame.
Bajara pijinia paitsimé tsipae itsa panacopatsi-
pame pibisiacuene paneexanabiabinexa. Nexata
bajarapapibisiacuene bepapijajivimécuenia,
pacuenia pacajamatabécueneitorobabiaba,
paexanavanapaejitsipame. Nexata bajara-
paneconi pejamatabécueneta papitsipame
panetépaejavanexa, Diosovecua panenaxuabinexa
daxitamatacabijavabelianexa. Itsiata itsa
pajumecovénétavanapaename  Dioso, nexata
pacuenia Dioso pacatojitsipa, patoexanavana-
paename. 17 Bajayajebi picani panacopatame

pibisiacuene paneexanavanapaenexa.
Nexata  pibisiacuene  bepapijajivimécuenia,
pacuenia pacajamatabecueneitorobabiaba,

épibisiacuene paexanavanapame. Nexata itsiata
maparucaeje daxita panejamatabécueneta
pajumecovénétavanapame baja papexaniajailivaisi
itsamonae pacatsipaeba. Bajaraxuata paxamé
yabara Diosojavabelia jumaitsiné tsabiabi:
“Xanepana rabaja. Ayaicuenia yavenoname
bajarapamonae,” jané tsabiabi. 18 Aeconoxae
baja Dioso pacacopatsiaexana pibisiacuene
paneexanavanapaejavami. Nexata jane baja
panajamatabéxainame  €pexaniacuene paneex-
anavanapaenexa. 19 Peyapéxanepanaecuenia
pacatoyaquinatsi mapalivaisije xXaniavaetsia
panejumeyapétaenexa Xua yabara pacatoy-

aquinatsi. Bajayajebi picani panacopatame
pibisiacuene paneexanavanapaenexa. Nexata
bajarapapibisiacuene bepapijajivimécuenia
pacuenia pacajamatabécueneitorobabiaba,
épibisiacuene picani paexanavanapame
panevajénaeyabelia. Itsiata baja aeconoxae
panajamatabécuenerajure Diosojavabelia
épexaniacuene paneexanavanapaenexa
panevajénaeyabelia. Bajarapacuenia Dioso
pacatojitsipa paneexanavanapaenexa.

20 Pamatacabi picani abaxé épibisiacuene
paexanavanapame, Dioso papecatojitsipaecuenia
apo paexanavanapaemeé. Saya jamatejema
pajinavanapame. 21Itsiata apo pacatoxanepanae
itsacuenejavayonexa ata daxita papibisiacuene

picani paexanavanapame. Payaauramé
tsabiabi pibisiacuene paneexanaejava.
Pamonae tsiteca pibisiacuene exanavanapa,
bajarapamonae Diosovecua naxuabiana
daxitamatacabijavabelianexa. 22 Paxameé
rabaja Dioso pacacapanepa pibisiacuene
paneexanaeneconimivecua. Bajaraxuata
Diosojavabelia panajamatabécuenerajutame
baja Dioso papijajivinexamé. Nexata apo

panacueratsimé tsane. Dioso papecatojitsipae-
cuenia pajinavanapaename. Panetépaecujinae
paxainaename matacabi apo pevereverecaejava.
23 Pamonae pibisiacuene pexanaevi, Dioso

rajutsianatsi petépaejavanexa, Diosovecua
penaxuabinexa daxitamatacabijavabelianexa.
Pamonae jumecovénéta vajatuxanené

Jesucristo pesivatépaejavatsi pijaneconi yabara,
bajarapamonae itsamatacabi Dioso amoneya

rajutsianatsi matacabi apo pevereverecaejava.

Pacuenia Dioso pejumecovénétsivi Dioso
Moiséspijinéta penajumecopatsilivaisi apo

bejumecovénétsi  pecapanepaenexatsi  yabara
pelivaisi

1 Tajamonae, payapétaneme rabaja Dioso
Moiséspijinéta penajumecopatsilivaisi. Nexata
baja pijinia payapétaneme pacuenia jivi
bajarapalivaisi bejumecovénétavanapa itsa abaxé
asaé tsavanapae mapanacuataje. Itsiata baitsi
jane itsa baja tépa, acuenebi baja pematatsénéa
bajarapalivaisi pejumecovénétavanapaenexa.
2 Pova baja pamona pexainaeva, acuenebi
pevecuanaviatsinexa pamona, penacojiobinexa
icatsia itsanéjavabelia. Tsipaji Dioso Moiséspijinéta
penajumecopatsilivaisi itaveta bajarapacuene.
Itsiata baitsi jane pova baja pamona vecuatépatsi,
nexata matapania tocopatatsi penacojiobinexa
icatsia itsanéjavabelia itsa jitsipa penacojiobijava.
3 Pova pamona pexainaeva, itsa nacojiobijitsipa
itsanéjavabelia, pamona abaxé itsa asaé
tsaponaponae, nexata bajarapova ayaineconi
natsiexanaejitsipa Diosojavabelia. Tsipaji pa-
monavecua itsanéjavabelia naperabéquenetsiatae
ponaponaejitsipa. Itsiata baitsi jane baja
pova baja pamona vecuatépatsi, Dioso
Moiséspijinéta penajumecopatsilivaisi apo
itavetsitsi penacojiobijava itsanéjavabelia. Nexata
pova baja pamona vecuatépatsi, nacojiobi ata

icatsia itsanéjavabelia, ayaineconi apo natsiexanae
tsipae Diosojavabelia.

4 Tajamonae, bajara pijinia paitsimé paxamé
ata. Pacuenia petiriva pamona pitoroba-
biabicueniatsi, jumecoveénétabiaba, bajara
pijinia pacuenia pajumecovénétabiabame picani
Dioso  Moiséspijinéta  penajumecopatsilivaisi

papecaitorobicuenia. Jesucristo bepaneya-
javatépaexae, nexata Dioso Moiséspijinéta
penajumecopatsilivaisi bepanevecuatépae.

Nexata bajaicatsia apo pajumecovénétavanapaemé
bajarapalivaisi papecaitorobicuenia. ~Maparu-
caeje Cristo baja papijajivimé, poné icatsia
Dioso asaéyaexanatsi petépaecujinae. Cristo icatsia
Dioso bepapecayajavaasaéyaexanae pacuenia
Dioso pacatojitsipa paneexanavanapaenexa.
5 Pamatacabi abaxé Cristo pelivaisi apo
jumecovénétsitsi, pibisiacuene exanavanapatsi

vajacuata vajanatojitsipaecuenia. Nexata
bajarapamatacabi itsa nacaitaveta Dioso
Moiséspijinéta penajumecopatsilivaisi

pibisiacuene vajaexanaeyaniva, caranata saya
bevajanacaitorobi pibisiacuene vajaexanaenexa.
Nexata bitso pibisiacuene exanavanapatsi.
Bajaraxua yabara picani Diosovecua naxu-
abiajinavanapatsi. 6 Itsiata baja maparucaeje
palivaisi Dioso Moiséspijinéta najumecopata,
bajarapalivaisi vajajumecovénétsijavami, Dioso
baja nacacopabiaexana Cristo bevajanacayaja-
vatépaexae. Nexata papexaniacuene aeconoxae
exanavanapatsi, apo exanavanapaetsi saya va-
janacaitorobixae bajayata peyaquinaelivaisimi,
Dioso  Moiséspijinéta  penajumecopatsilivaisi.

Jume baja cajena. Espiritu Santo raja
pejanajamatabécueneta vajanacaitorobixae,
exanavanapatsi bajarapapexaniacuene.

Dioso Moiséspijinéta penajumecopatsilivaisi,
pacuenia ata Pablo pibisiacuene pexanaenexa
najamatabéxaina, penavajunupaebijava, yabara
pelivaisi

7 Itsajivi meta jamatabécuenenavéxaniabiaya
jamatabéjumaitsi tsane: “Dioso Moiséspijinéta
penajumecopatsilivaisi, itsacuenejavayonexa
ata apo xanepanae,” jamatabéjai meta tsane.
Jume raja! Itsa ajibi tsipae bajarapalivaisi,
nexata aponacueneyapétaené tsipae pibisiacuene
taexanaejava. Tsipaji Dioso Moiséspijinéta
penajumecopatsilivaisita, itsalivaisiané yajava,
jumaitsi mapacueniaje:  “Pétsa cobecaébame
itsajivi pexainaejava,” jai. Nexata itsa
apo yapétaené tsipae bajarapalivaisi, xané
apo nacueneyapétaené tsipae pibisiacuene
taexanaejava, itsajivi pexainaejava cobecaébi
atané. 8 Dioso Moiséspijinéta penajumecopat-
silivaisi, itsa nitaveta itsamonae pexainaejava
tacobecaébiyaniva, nexata caranata bitso

betanitorobi tacobecaébinexa itsamonae
pexainaejava. Pamatacabi abaxé apo yapétaené

Dioso Moiséspijinéta penajumecopatsilivaisi, apo
jitsipaené picani taexanaenexa bajarapacuene.
9 Bajayata abaxé itsa apo yapétaené bajarapali-
vaisi, jamatejemané saya. Itsiata pamatacabi
Xaniavaetsia yapétaniji xua yabara Dioso nitaveta,
nexata jitsipajé bitso pibisiacuene taexanaenexa.
Bitso najamatabéxainajé. Bajarapalivaisi

pejamatabécueneta  yapétaniji =~ pibisiacuene
taexanaexae, Diosovecua naxuabiaya
tatépaejavanexa picani. 10 Bajarapalivaisi
Dioso najumecopata Moiséspijinéta  jivi
picani  jamatabécuenebaréyaya  Xaniavaetsia
pejinavanapaenexa. Itsiata xané bajarapalivaisi
pejamatabécueneta apo jamatabécuenebaréyané.
Tsipaji pibisiacuene taexanaexae, bajarapalivaisi
pejamatabécueneta yapetamjl Diosovecua
tanaxuabijavanexa picani. Nexata bitso
najamatabéxainajé. 11 Papibisiajamatabécuene
xXainajé tajamatabééthétota, pibisiacuene
neexanaeyaexanabiaba. Nexata pacuenia
jumaitsi bajarapalivaisi, naneconitajé picani
Diosovecua tanaxuabinexa.

12 palivaisi Dioso Moiséspijinéta najumecopata,
pexanialivaisi cajena. 13 Nexata bajarapa-
pexanialivaisi  pejamatabécueneta  yapétaniji
Diosovecua tanaxuabijavanexa picani. Tsipaji
Xaneé tajamatabééthétota papibisiajamatabécuene

Xainajé  pejamatabécueneta, exanabiabajé
pibisiacuene. Bajaraxuata Diosovecua
naxuabijitsiané picani. Bajarapacuenia

daxitajivi bajarapalivaisi pejamatabécueneta,
nacueneyapétaena pibisiacuene pexanaejava.
Taexanaexae =xua bajarapalivaisita itaveta,
naneconitajé Diosojavabelia. = Bajarapalivaisi
itsa yapétaniji, nexata tajamatabééthétota
papibisiajamatabécuene xainajé, nitorobapona
bitsoyo pibisiacuene taexanaponaenexa.

14 Palivaisi Dioso Moiséspijinéta najume-
copata jivi pejumecovénétsinexa, Yyapétanetsi
bajarapalivaisi Dioso penajumecopatsijava.

Bajarapalivaisi jivi pejumecovénétsinexa, bexaina
pejanajamatabécuene. Itsiata baitsi jane xané
bajara apo jamatabécueneitsiné. Tajacuata
saya  @tanatojitsipaecuenia  exanaponaponajé.
Caranata saya najamatabéxainabiabajé
épibisiacuene  taexanabiabinexa, papibisia-
jamatabécuene  tajamatabééthétota  xainajé
taneitorobabiabicuenia. 15 Xua pexaniacuene,
jamatabéexanabiabajé picani. Itsiata bajaraxua
apo exanabiabiné. Biji papibisiacuene apo
jitsipaené picani taexanabiabinexa, bajaraxua
caranata exanabiabajé. “;De tsaeta Xuajitsia
bajarapacuenia exanabiabajé?” jamatabéjané
belia. 16 Ttsa exanabiabajé papibisiacuene
picani apo jitsipaené taexanabiabinexa, nexata
sivajamatabébéjané tsabiabi. Bajaraxuata
yapétaniji jane baja Dioso penajumecopatsilivaisi
pexanialivaisicuene. Tsipaji Dioso penajume-
copatsilivaisi itaveta pibisiacuene pexanaejava.
17 Bajarapapibisiacuene exanae atané, itsiata
apo betanatsitaexanae itajara. Papibisiaja-
matabécuene abaxé xainajé tajamatabééthétota,
nexanaeyaexanapona bajarapapibisiacuene.
18 Tajamatabécuene cajena bitso abeje. Yapétaniji
itsacuenejavayonexa ata apo netoxanepanae
daxita tajamatabécuene.  Natojitsipajé picani
pexaniacuene taexanabiabinexa. Itsiata apo
nejamatabécuenecaéjépabiabi pexaniacuene
taexanabiabinexa. 19 Papexaniacuene
jitsipajé taexanabiabinexa picani, itsiata apo
exanabiabiné. Caranata saya exanabiabajé
pibisiacuene, xua picani apo jitsipaené
taexanaenexa. 20 Nexata itsa exanabiabajé

Xua picani apo jitsipaené taexanabiabinexa,
nexata bajaraxua apo betanatsitaexanae itajara.
Tsipaji papibisiajamatabécuene abaxé xainajé

tajamatabééthétota, nexanaeyaexanapona
bajarapapibisiacuene.

21 Nexata jane baja yapétaniji pacuenia
jamatabécueneitsiné  tsabiabi. Paepatota
picani jitsipajé pexaniacuene taexanabi-
abinexa, itsiata apo exanabiabiné. Tsipaji
papibisiajamatabécuene xainajé, abaxé
yajavaponaponajé. 22 Tajamatabécueneta
jamatabéjumaitsiné tsabiabi: “Jitsipajé

tajumecovénétsinexa ~ Dioso  pejumelivaisi,”
jamatabéjané tsabiabi picani. 23 Itsiata baitsi jane
belia najamatabécueneyapétaniji. Papibisiacuene
exanabiabajé, bajarapapibisiacuene picani
tajamatabécueneta apo jitsipaené taexanaenexa.
Tajamatabécueneta picani jitsipajé pexaniacuene
taexanaenexa, Dioso  tanetojitsipaecuenia.
Caranata exanabiabajé épibisiacuene.  Tajape-
rujujamatabécuene saya bepijajivitonénécuenia
toponaponajé.

24 iXané bitso bejiobiné! Bajarapa-
pibisiajamatabécuene yabara Dioso picani
nenaneconitsiaexanaejitsia tanaxuabinexa
Diosovecua daxitamatacabijavabelianexa.
“¢Jipatsa meta nevecuaajibiaexanaena
bajarapapibisiajamatabécuene?”  jamatabéjané
belia. 25 Nexata Diosojavabelia jumaitsiné:
“Pexaniacuene rabaja netoexaname,”
jané. Tsipaji vajatuxanené Jesucristo
jamatabécuenecaéjépatsi taneyavenonaenexa.
Bajaraxuata épibisiacuene jamatabéexanae

atané, jitsipajé daxita tajamatabécuenevetsina
tajumecovénétsinexa pacuenia Dioso itoroba.

8

Pacuenia Espiritu Santo nacaja-
matabécueneyavenona yabara pelivaisi

1 Pamonae baja Jesucristo yajavajina-
vanapa, bajarapamonae Dioso baja apo
naneconitsiaexanaetsi tsane. Bajarapamonae
penatojitsipaecuenia, pibisiacuene apo
exanavanapae. Biji rajane exanavanapa
pacuenia Espiritu Santo tojitsipatsi. 2 Nexata
bajarapacuenia xané ata Jesucristo itsa
yajavaponaponajé, nexata Espiritu Santo pesaéta
neyavenonabiaba xaniavaetsia taponapon-
aenexa. Nexata baja apo exanaponaené
pibisiacuene. Papibisiajamatabécuene picani

nenaneconitsiaexanabiaba daxitamatacabi-
javabelianexa picani tananeconitsiaponapon-

aenexa, bajarapajamatabécuenemi  Espiritu
Santo baja nevecuaajibiaexana. 3 Vaxaitsi
vajacuata apo nacajamatabécuenecaéjépae
vajajumecovénétsinexa  Dioso  Moiséspijinéta
penajumecopatsilivaisi. Bajaraxuata apo
nacacaéjépae vajacuata vajanacapanepaenexa
Diosojavabelia. Itsiata Dioso caéjépatsi vajanaca-
capanepaenexa. Athébévetsica Dioso itorobica
pepo caené pexénato. Nexata mapanacuata
Dioso pexénato itsa naexana, nacaperabéjépa
picani pibisiacuene vajaexanaevi. Bajaraponé
vaxaitsi pibisiacuene vajaexanaeneconi yabara,
nacasivatépa. Nexata baja nacavecuaajibiaexana
papibisiajamatabécuene picani xXainatsi,

pajamatabécuene picani nacaexanaeyaexan-
abiaba pibisiacuene. 4 Bajarapacuenia Dioso
nacatoexana vajanacajamatabécuenecaéjépaenexa
pexaniacuene vajaexanaejava pacuenia
Dioso  Moiséspijinéta  penajumecopatsilivaisi
jumaitsi. Nexata nacacaéjépa vajaexanaenexa
pexaniacuene. Tsipaji apo exanavanapaetsi
pacuenia vajacuata natojitsipatsi. Biji rajane
exanavanapatsi  pacuenia  Espiritu  Santo
nacatojitsipa.

5 Pamonae exanavanapa pijacuata
penatojitsipaecuenia, bajarapamonae
jamatabécueneenabiabatsi épibisiacuene

pexanaenexa. Pamonae pijinia exanavanapa
Espiritu Santo pejitsipaecuenia, bajarapamonae
jamatabécueneenabiabatsi Espiritu Santo pejitsi-
paecuenia pexanavanapaenexa. 6 Pamonae saya
exanavanapa pijacuata penatojitsipaecuenia,
bajarapamonae bepejamatabécuenetépaevi Dioso
pitabarata. Nexata Diosovecua naxuabiaya
jinavanapa. Pamonae pijinia exanavanapa
Espiritu Santo pejitsipaecuenia, bajarapamonae
jamatabécuenebaréyaya jinavanapa Dioso
pitabarata. Bajarapamonae itsamatacabi
xXainaenanua matacabi apo pevereverecaejava.
7 Pamonae saya exanavanapa pijacuata
penatojitsipaecuenia, bajarapamonae itoya
Dioso.  Tsipaji apo exanae pacuenia Dioso
penajumecopatsilivaisi  itorobatsi. Apo
jamatabécueneca€jépaetsi  pejumecovénétsinexa
bajarapalivaisi. 8 Pamonae saya exanavanapa
pijacuata penatojitsipaecuenia, bajarapamonae
apo jamatabécuenecaéjépaetsi pexanaenexa Dioso

pejitsipaecuenia.

9 Maparucaeje paxamé apo paexanavana-
paemé pacuenia panijacuata panatojitsipame.
Espiritu Santo, poné Cristo itorobica, pepacuene
pacatsijamatabéeca. Nexata Espiritu Santo
pejitsipaecuenia, paexanavanapame. Pajivi
Espiritu Santo apo tsijamatabéecaetsi, bajarapajivi
Cristo apo pijajivitoné. 10 Paneperabéto
tépaena pibisiacuene paneexanaejamatabécuene.
Itsiata Cristo papijajivixaemé, nexata pepo
panejamatabécuene athébétatsia jinavanapaena
daxitamatacabijavabelianexa. Tsipaji Dioso
aneconijibia pacatane. 11 Dioso asaéyaexanatsi
Jesus petépaecujinae. Nexata paxamé Espiritu
Santo itsa pacatsijamatabéeca, pacuenia Jesus
Dioso asaéyaexanatsi petépaecujinae, bajara pijinia
pacuenia paxamé ata Dioso pacaasaéyaexanaena
panetépaecujinae. Nexata panetépaecujinae
Dioso pacaperabéasaéyaexanaena Espiritu Santo
papecatsijamatabéecaexae.

12 Tajamonae, bajarapacuenia  Dioso
nacaexanaena. Bajaraxuata xanepana vajaex-
anavanapaenexa pacuenia Dioso nacatojitsipa.
Copatatsi baja vajacuata vajanatojitsipaecuenia
vajaexanabiabijavami. 13 Tsipaji pibisiacuene
itsa  paexanavanapaejitsipame  panijacuata
panenatojitsipaecuenia, nexata itsa patépame,
Diosovecua panaxuabijitsipame daxitamata-
cabijavabelianexa. Itsiata baitsi jane Espiritu
Santo papecayavenonaejamatabécueneta itsa
pacopatame panijacuata panenatojitsipaecuenia
pibisiacuene paneexanabiabijavami, nexata

itsamatacabi paxainaename matacabi apo
pevereverecaejava.

14 Pamonae exanavanapa Espiritu Santo

pitorobicueniatsi, bajarapamonae Dioso
pexi. 15 Itsa nacatsijamatabéjunua Espiritu
Santo, Dioso pexitsi nacaexana. Saya

bepijajivicueniatsi apo nacaexanae cujunaviaya
vajatonacuenebinexa. jjume baja cajena! Biji
rajane pepacuene Dioso pexitsi nacaexana.
Nexata Espiritu Santo pejamatabécueneta: “jAxal”
nacajaiyaexana vajavajétsijavata Diosojavabelia.
16 Vajajamatabééthétota Dioso pijaEspiritu Santo
nacayapétaeyaexana Dioso pexicuenetsi. 17 Nexata
Dioso pexixaetsi, itsamatacabi Jesucristo yajava

Dioso nacatsicobetsanaena daxita xua Dioso
toxaina peX1 petsmobetsanaenexa Nexata Dioso

pexixaetsi, pacuenia Jesucristo bejiobiaexanatsi,
bajara pijinia pacuenia vaxaitsi ata itsamonae
nacabejiobiaexanaena. Nexata jane baja
xuacujinae Dioso yajavajinavanapaenatsi Dioso
pijapenivenivenaenacuatatsia.

18 Xaniajai. Maparucaeje itsamonae
nacabejiobiaexanapona mapanacuataje. Itsiata
bajaraxua yabara apo najamatabéxainaetsi.
Tsipaji baja yapétanetsi itsamatacabi bitso
vajajamatabécuenebaréyajavanexa Dioso
pijanacuatatsia. 19 Daxita mapanacuapijivi
itatsacajinaeya vajénaeevetavanapa petocopiap-
atsinexatsi pamatacabi Dioso nacaitajétsijitsia
bajarapamonaejavabelia Dioso pexitsi
vajanacaexanaecuene. Bajarapamonae
vajanacayapétaenexa Dioso pexicuenetsi, Dioso
nacaitajétsijitsia bajarapamonaejavabelia.

Vaxaitsi baja Dioso vajajumecovénétsivi, Dioso
baja nacajamatabécuenexaniavaeta. 20 Daxitacuene
Dioso pexanaejava mapanacuataje verevere-
caponaena. Tsipaji bajarapacuenia Dioso
copata pevereverecaponaenexa. Bajaraxua
apo naneconitsi ata Diosojavabelia, itsiata
vereverecaena. Tsipaji baja Dioso copata
bajarapacuenia daxitacuene pevereverecapon-
aenexa Adanpijiné pibisiacuene pexanaejava
pejamatabécueneta. Itsiata baitsi jane
itsamatacabi  Dioso  copiarucaeyaexanaena
daxitacuene pevereverecaponaejava. 21 Dioso
pexitsi nacaasaéyaexanaena  vajatépaecujinae,
pacuenia copiaya Cristo ata Dioso asaéyaexanatsi.
Bajarapamatacabi, daxitacuene Dioso pexanae-
java mapanacuataje pevereverecaponaejava,
Dioso copiarucaeyaexanaena. 22 Yapétanetsi baja
cajena pacuenia itsi daxitacuene mapanacuataje.
Pacuenia itsi unupijivi, pejuvijavané ata,
bejiobi abaxé. Tsipaji xaina piavitanecuene,
petépaecuene ata. Nexata abaxé tsitecapona
bajarapabejiobicuene mapamatacabijavaberena
ataje. 23 Daxita xua tanetsi mapanacuataje,
bajaraéxua  bajarapacuenia apo  bejiobi
piavitanecuene yabara. Vaxaitsi ata cajena
bejiobitsi tsavanapae. Espiritu Santo vajanacatsi-
jamatabéecaexae, yapétanetsi mapacueneje. Dioso
pexixaetsi itsamatacabi nacaperabéitothianaena
pacuenia Cristo perabéitothianatsi. Nexata
bitso jitsipatsi vajajamatabééthétovetsina
Dioso vajanacaperabéitothianaenexa  vajaper-
abévereverecaejavavecua. 24 Jumecovénétatsi
Jesucristo vajanacasivatépaejava pibisiacuene

vajaexanaeneconi yabara. Nexata yapétanetsi
Dioso vajanacaperabéitothianaejavanexa. Bajara-
pacuene nexata abaxé copiaevetavanapatsi. Itsa
baja Dioso nacarajutsipa xua nacarajutsiapaeba,
nexata baja apo copiaevetavanapaetsi tsipae

vajanacarajutsinexa. Tsipaji baja ajibi
tsipae vajayabaracopiaevetavanapaejava
itsa baja nacarajutsipa. 25 Nexata abaxé

evetavanapatsi xua Dioso nacarajutsiapaeba
vajanacarajutsinexa. Nexata abaxé copiaeve-
tavanapatsi bajayajebi ata itsajamatabécuene
vecuaxainaenejevatsi.

26 Vajaajamatabécuenesaéjibixae, Espiritu Santo
nacayavenonabiaba mapamatacabi ataje abaxé
bajaraxua vajacopiaevetavanapaenexa. Vaxaitsi
apo yapeétaetsi xaniavaetsia vajavajétsinexa
Diosojavabelia. Nexata Espiritu Santo
bépénéa  bitso  nacasivanajamatabéxainaeya
nacatovajétabiaba asaéyata Diosojavabelia.

Xua apo Vénéjonecapanepaetsi, Espiritu
Santo nacatovajétabiaba. 27 Dioso cajena
vajanacajamatabécueneyapétaené pacuenia
najamatabéxainatsi. Nexata Dioso yapétane
xua Espiritu Santo nacatovajétsijitsia.  Tsipaji
Dioso vajanacatojitsipaecuenia, Espiritu

Santo nacatovajétabiaba Diosojavabelia Dioso
pijajivixaetsi.

Pacuenia Dioso pejumecovénétsijivi
daxita  pibisiacuene tocopiapatsi  atatsi,
bejamatabécuenematatoxeneta daxita bajarapapibisi-
acuene Jesucristo peyavenonabiabixaetsi yabara
pelivaisi

28 Yapétanetsi mapacueneje. Daxita Xua
apo vajajitsipaecuene, Dioso nacatocopata
vajanacatocopiapatabiabinexa. Nexata
bajaraxua nacatocopiapatabiaba saya
vajanacajamatabécueneéjétsinexa. Nexata

bajaraxua itsa nacajamatabécueneéjéta, apo
nacatsitapexaniacuene itajara. Itsiata Dioso
vajajumecovénétsivi yapétanetsi bajaraxua va-
janacajamatabécueneéjétsijava pejamatabécueneta
vajanacajamatabécuene asaéyaexanaejavanexa
Diosojavabelia. Vaxaitsi Dioso nacajunata
pexitsi vajanacaexanaenexa pacuenia nacasi-
vanajamatabéxaina. 29 Vajanaexanaevajénaeya
ata, Dioso yapétane pexitsi vajanacaexanae-
javanexa. Nexata vajanaexanaevajénaeya
ata, Dioso  nacasivanajamatabécuenevereta
vajanacaexanaenexa pacuenia pexénato
jamatabécueneitsi. Nexata vajanaexanaevajénaeya
ata, Dioso  nacasivanajamatabécuenevereta
Dioso pexénato pejuyapijivitsi ayaibitsaétotsi
vajanacaexanaenexa. 30 Bajarapacuenia
vajanaexanaevajénaeya ata, Dioso vajanacasi-
vanajamatabécuene veretsixae, najamatabéxaina
pexitsi vajanacaexanaenexa. Nexata jane
baja mapamatacabitaje nacajunata pexitsi
vajanacaexanaenexa. Dioso vajanacajunatsixae,
nexata nacavecuaajibiaexana  pibisiacuene
vajaexanaeneconimi. Nexata baja aneconijibia
Dioso nacatane. Nexata itsamatacabi Dioso
yajavajinavanapaenatsi Dioso pijapenivenive-
naenacuatatsia.

31 Nexata Dioso yabara bejumaitsitsi
mapacueniaje: “Dioso cajena vajanacayavenon-

aene. Nexata itsajivi ata apo caéjépaetsi
vajanacajamatabécuene matatoxenetsinexa,”
bejaitsi. 32 Dioso baja cajena apo nacavecuaasiva
pexénato. Biji rajane copata pexénato vajanaca-
sivatépaenexa daxita vaxaitsi vajaneconi yabara.
Nexata bajarapacuenia vajanacatoexanaexae,
yapétanetsi Dioso vajanacarajutsijavanexa daxita
vajanamatavenonaecuene ata. 33 Dioso baja
cajena nacaitapeta. Nexata vaxaitsi yabara Dioso
jumaitsi:  “Bajarapamonae baja aneconijibia
taniji,” jai  Dioso  najumecapanepaeya.
Nexata cajena itsajivi ata apo caéjépaetsi va-
janacaneconitsinexa Diosojavabelia pibisiacuene
vajaexanaejava yabara. 34 Itsajivi ata cajena
apo caéjépaetsi vajanacananeconitsiaexanaenexa
pibisiacuene vajaexanaejava yabara.  Tsipaji
baja capanepaeya Jesucristo nacasivatépa
vajanacaneconimatamotsinexa. Nexata Cristo
petépaecujinae  Dioso icatsia  asaéyaexanatsi.
Maparucaeje  Jesucristo eca  athébétatsia,
Dioso pemuxuneneta, pecujuanenia. Cristo
pijajivitsi Diosojavabelia nacayajivicuaicuaijai.
35 (Cristo baja cajena vajanacaasivane.
Nexata itsajivi ata apo caéjépaetsi Cristo
vajanacaasivacuene vajanavecuacopiaru-
caeyaexanaenexa. Nacabejiobiaexanae ata
tsipae, piayapébejecuene  nacatocopiapatsi
ata tsipae, itsiata vajanacaasivané Cristo
tsiteca nacaasiva tsipae. Vajanacaitoyaxae,
nacabarajinae ata tsipae, vajani tsabiabi ata
tsipae, itsiata vajanacaasivané Cristo tsiteca
nacaasiva tsipae. Bitso bejiobi atatsi tsipae, bitso
nacatsiayai ata tsipae, nacabeyaxuabiapaebi ata

tsipae, daxita bajarapitsicuene nacatocopiapatsi
ata tsipae, itsiata vajanacaasivané Cristo
tsiteca nacaasiva tsipae. 36 Vaxaitsi yabara
mapajamatabécuenelivaisi  jépaje. Bajayata
Dioso pijajivi navajunupaeba Diosojavabelia
pacuenia itsamonae  bejiobiaexanaponatsi.
Dioso pejumelivaisibaxutota bajarapamonaemi
penavajunupaebijume itanerubena. Jumaitsi
mapacueniaje:

Xamé Diosomé, panijajivixaené, daxitamatacabi

itsamonae jamatabépanebeyejebabiaba
picani. Pacuenia oveja pebeyaxu-
abinexa capona, bajarapacuenia

jamatabépaneexanabiaba,
jai Dioso pejumelivaisibaxutota.

Bajara pijinia pacuenia vaxaitsi ata
aeconoxae nacaexanapona. 37 Nexata daxita
xua pibisiacuene, nacatocopiapatabiabiana.
Nacabejiobiaexanabiabiana. Nexata itsiata
vaxaitsi bajaraxua jamatabécuene matatox-
enetabiabianatsi. Tsipaji Cristo vajanacaasivane,
nacayavenonabiabiana. 3% Nexata yapétaniji

mapacueneje. Itsacuenejavayo ata apo
caéjépaetsi Cristo vajanacaasivacuene
vajanacavecuacopiarucaeya exanaenexa.

Vajatépaecuene ata, vajaasaétsavanapaecuene ata,
angelevi ata, dovathivi penamatacaitorobivi
ata, apo caéjépaetsi Cristo vajanacaasivacuene
vajanacavecuacopiarucaeya exanaenexa.
Piayapébejecuene, xua baja nacatocopiapata,
xXua ata abaxé nacatocopiapatsijitsia,
daxita bajaraxua ata, apo caéjépaetsi Cristo
vajanacaasivacuene vajanacavecuacopiarucaeya

exanaenexa. 39 Athébéabetsia vajaponaejava
ata, ira béxépanabereca vajaponaejava ata,
apo caéjépaetsi Cristo vajanacaasivacuene
vajanacavecuacopiarucaeya exanaenexa.
Dioso pexanaejava, itsacuenejavayo ata,
apo caéjépaetsi Cristo vajanacaasivacuene
vajanacavecuacopiarucaeya exanaenexa.
Yapétanetsi Dioso vajanacaasivajava.  Tsipaji
Dioso vajanacaasivaxae, vajatuxanené Jesucristo
athébévetsica itorobicatsi vajanacasivatépaenexa
mapanacuataje.

9

Pacuenia Dioso Dpijajivinexa itapeta judiovi
yabara pelivaisi
1 Najamatabécuenecopatajé  Cristojavabelia.

Nexata apo najumetsénétsiné. Pexaniajaili-
vaisi cajena pacatoyaquinatsi. Palivaisi
pacatoyaquinatsi pexaniajailivaisicuene

tayapétaenexa, Espiritu Santo tajamatabééthétota
neyapétaeyaexana. 2 Bitso sivanajamatabéxainajé
tavéna judiovi, Israel nacuapijivi. Belia
betaajamatabétane tasivanajamatabéxainaejava
bajarapamonae. 3 Bajarapamonae apo
pejumecovénétsixae  Cristo, bitso sivanaja-
matabéxainajé. Bajaraxuata bajarapamonae
yabara jamatabéjumaitsiné: “Itsa xané Dioso
netocopatsipa  tanaxuabinexa  Cristovecua,
bajarapamonaejuya pecapanepaenexatsi, nexata
bajarapacuenia exanaejitsipajé bajarapamonae
Dioso  pecapanepaenexatsi,” jamatabéjané
belia tavéna judiovi yabara. 4 Bajarapamonae

judiovi, Israelpijiné pemomoxi. Bajarapamonae
pijasalinaivimijavabelia bajayata picani
Dioso ayaicuenia yavenonabiaba. Itsiata
bajarapamonaemi Dioso apo jumecovénétsi.
Dioso picani itapeta bajarapamonaemi Dioso
pexi pexanaenexa. Bajarapamonaemi tanenua
baja picani Dioso pijapenivenivenaecotia.
Dioso  baja picani najumecapanepaeya
jumaitsinua bajarapamonaemijavabelia
peyavenonabiabinexa. Dioso Moisespijinéta
penajumecopatsilivaisi ata, rajuta picani
bajarapamonaemi pejumecovénétavanapaenexa.
Dioso picani itorobanua bajarapamonaemi

pexanaenexa templobo, bajarapabota
pevajécabiabinexa  Diosojavabelia. Dioso
picani najumecapanepaeya jumaitsinua

petoitorobinexatsica Cristo bajarapamonaemi
picani  pecapanepaenénexatsi  pibisiacuene
pexanaeneconimivecua. > Bajarapamonaemi
pijasalinaivimi, peveéenéjonevimi Dioso
pejumecovénétsijava. Cristo itsa naexana
mapanacuataje, judionécuenia naexana. Cristo
nexata pijamonae judiovi. Bajaraponé Cristo,
Diosoné baja cajena, daxitacuene pevetsine.
Nexata bajaraponéjavabelia jivi jumai tsabiabi
tsane: “Xamé Cristomé, bitso baja cajena
ayaijamatabécuenenémé,” jai tsabiabi tsane
daxitamatacabijavabelianexa. Bajara itsi tsane.

6 Itsiata daxita judiovi apo jumecovénétsi
pacuenia Dioso najumecapanepaeya
jumaitsi. Nexata Dioso apo toexanae
daxita judiovijavabelia pacuenia Dioso
najumecapanepaeya jumaitsi. Nexata Dioso

yabara vaxaitsi jamatabécuenenavéxaniabiaya apo
bejumaitsitsi mapacueniaje: “Pacuenia Dioso
najumecapanepaeya jumaitsi judiovijavabelia
petoexanaenexa, bajarapacuenia itsiata Dioso
apo toexanae daxita judiovijavabelia,” apo
bejaitsi vaxaitsi jamatabécuenenavéxaniabiaya
Dioso yabara. Bajarapacuenia Dioso yabara
vaxaitsi jamatabécuenenavéxaniabiaya apo
bejumaitsitsi. Tsipaji Dioso tajévelia apo
itapetsi daxita judiovi pijajivinexa. Bajaraxuata
pacuenia Dioso tajévelia najumecapanepaeya
jumaitsi, apo toexanae daxita judiovijavabelia.
7 Tsipaji bajayata Abrahampijiné pemomoxi
ayaibitsaéto xainae ata, daxita itsiata Dioso apo
totaetsi Abrahampijiné pepo pemomoxicuenia.
Dioso tajévelia jumaitsi Abrahampijinéjavabelia
mapacueniaje: “Anijanébeje  nexénatobeje
xXainae atamé tsane, taitapetsinéxae, caene
nexénato, Isaac, pexi catotaenatsi pepo
nemomoxicuenia,” jai Dioso. & Bajaraxuata
yapétanetsi mapacueneje. Pajivi naexanae ata
Abrahampijiné pemomoxiyajuvénéjivi, itsiata
bajarapajivi Dioso apo taetsi Abrahampijiné
pepo pemomojivicuenia. Matapania pajivi
jumecovénéta pacuenia Dioso najumeca-
panepaeya jumaitsi, bajarapajivi jane baja
Abrahampijiné pepo pemomojivicuenia tanetsi
Dioso. 9 Dioso tajévelia najumecapanepaeya
jumaitsi Abrahampijinéjavabelia mapacueniaje:
“Icatsia caevaicujinae patsianajé. Nexata nijava,
Sara, =xainaena peXénatonacueto,” jal Dioso
Abrahampijinéjavabelia Isaacpijinénexa yabara.

10 Nexata jane baja xuacujinae Isaacpijiné

naexana. Bajaraxuacujinae icatsia bexéa
Isaacpijiné baja  pepuanacojiobi, Dioso
icatsia tajévelia jumaitsi vajasalinainé
Isaacpijiné pijava Rebecapijivajavabelia,
Rebecapijiva  baja  pepuayacotaponaponae
sapalanébejenexa. 1113 [tsa abaxé bajaraponébeje
apo naexanaebeje, pexaniacuene ata abaxeé itsa
apo exanaebeje, pibisiacuene ata abaxg itsa apo
exanaebeje, bajarapamatacabi Dioso tajévelia
jumaitsi Rebecapijivajavabelia mapacueniaje:
“Panacuetonéyo copiaya cavecuanaexanaena, ba-
jaraponéyo jamatabécueneevetsiana pejuyapijiné
pitorobabiabinexatsi pijajivitonécuenia,” jai Dioso
tajévelia Rebecapijivajavabelia. Bajarapacuenia
Dioso pejumaitsijava Rebecapijivajavabelia
najumejépabeje  pacuenia jumaitsi  Dioso
pejumelivaisibaxutota. Rebecapijiva pexénatobeje
yabara Dioso pejumelivaisibaxutota jumaitsi
mapacueniaje: “Asivané juyapijiné Jacob,
matapijiné Esau matatoxenetsia,” jai Dioso
pejumelivaisibaxutota Dioso pejumaitsijava.
Nexata bajaraponébeje tocopiapatatsibeje
pacuenia Dioso tajévelia jumaitsi pacuenia
Dioso itapetsijitsiatsi juyapijiné. Baitsi
Jacob Dioso pijajivitonénexa itapetatsi
matapijinévecua. Nexata bajarapacuenia
yapétanetsi mapacueneje. Dioso cajena
baitapeta pajivi jamatabéitapeta pijajivitonénexa.
Dioso apo itapetsi bajarapajivi pexaniacuene
pexanaejava yabara. Bajarapacuenia Dioso
tajévelia itapeta juyapijiné matapijinévecua
penaexanaevajénaeyabeje ata cajena.

14 Pajivi Dioso jitsipa pitapetsinexa, nexata

itsa itapeta, bajaraxua yabara vaxaitsi apo
bejumaitsitsi mapacueniaje: “Dioso Dbaja
pacuenia exana, apo Xanepanae,” apo
bejaitsi vaxaitsi. 15 Tsipaji cajena Dioso
bajayata jumaitsi Moiséspijinéjavabelia: “Pajivi
jamatabéitaxutotsoniataniji, itaxutotsoniatae-
najé,” jai Dioso. 16 Nexata pajivi Dioso
jamatabéitaxutotsoniatane, itaxutotsoniatane.
Nexata itsajivi apo jamatabéjumaitsi ata: “Jitsipajé
xané Dioso taneitaxutotsoniataejava,” apo
jamatabéjai ata, itsiata Dioso itaxutotsoniatanetsi.
Bajarapajivi  itsacuenejavayo ata  Dioso
pejitsipaecuenia apo exanabiabi ata, itsiata
Dioso itaxutotsoniatanetsi. 17 Palivaisi bajayata
Dioso jumaitsi Egiptonacua pevetsinéjavabelia,
bajarapalivaisi Dioso pejumelivaisibaxutota
ruca. Jumai tsarucae mapacueniaje:
“Xané catocopatatsi nevetsinexa nijaira.
Pinijicuene taexanaejava exanaenajé paxamé
tuatuajéta.  Itsiata baitsi jane apo nejume-
covénétsimé tsane. Nexata daxita nacuapijivi
neyapétaena  tasaénécuene,” jai  tsarucae
Dioso pejumelivaisibaxutota Egiptonacua
pevetsinéjavabelia Dioso pejumaitsijava.
18 Nexata pajivi Dioso jamatabéitaxutotsoniatane,
itaxutotsoniatane. Pajivi pijinia Dioso
jamatabéajamatabécuenetajayaexana pejume-
Covénétsiyanivatsi, ajamatabécuenetajayaexana.

19 Nexata meta Dioso yabara pajumaitsimé
tsane:  “Bajarapacuenia Dioso jivi itsa aja-
matabécuenetajayaexana pejumecovénétsiyanivatsi,
nexata bajarapajivi Dioso apo benaneconitsia
exanae. Tsipaji bajarapajivi apo jumecovénétsi

Dioso piajamatabécuenetajaya exanaexaetsi”
pajamé meta tsane Dioso yabara. 20 Tajamonae,
pétsa bajarapacuenia pajumaitsimé. Dioso
yabara cajena bajarapacuenia apo bepaju-
maitsimé. Tsipaji Dioso pacaexana. Canalito
itsa caéjépaejitsipatsi pecuaicuaijainexa,
itsacanalitovecua saicayacuenia faratsi atatsi,
pefaratsivatsijavabelia apo jumaitsi tsipae:
“¢Detsa Xuajitsia itsacanalitovecua saicayacuenia
nefaratame?” apo jai tsipae pefaratsivatsijav-
abelia. 21 Tsipaji atsananitota canalito pefaratsiva
caéjépatsi canalito pefaratsinexa pacuenia
jamatabéfarata. Nexata caéjépatsi pefaratsinexa
copiaya pexaniacanalito bo tuatuajéta
itabétsiaya peetsinexa. Bajaraxuacujinae
bajara paatsananitoyajuvénéjavata  caéjépatsi
pefaratsinexa itsacanalito, beveliacanalito,
pecajayababiabinexa saya.

22 Bajara pijinia pacuenia Dioso baja exana
jivijavabelia pacuenia tsitaxanepanatsi.
Ayaicuenia Dioso jamatabénaneconitsiaexana
daxita pamonae naneconita bajaraponéjavabelia.
Jamatabétsitajétanua pesaé bajarapamonaejav-
abelia.  Itsiata baitsi jane abaxé bajayajebi
Dioso najamatabécuenecataita peverebiabivi-
javabelianexa. 23 Biji rajane pamonae Dioso
jamatabécapanepa, bajarapamonae capanepaena.
Bajarapacuenia Dioso jamatabéexana vaxaitsi
vajanacaitaxutotsoniataevijavaberena,
vajanacatsitanajamatabécuene itajétsinexa
ayaijamatabécuene pexainaejava. Tsipaji
baja cajena vajanaexanaevajénaeya ata, Dioso
nacaitapeta vajayajavajinavanapaenexa

athébétatsia. 24 Vaxaitsi judioviyajuvénévitsi.

Itsamonae vaxaitsiyajuvénévi apo judiovi. Itsiata

Dioso nacajunata daxitatsi pijajivinexatsi.

25 Dioso  pejumelivaisibaxutota, bajayata

Oseaspijiné peyaquinaebaxutota, Dioso

pejumaitsijava apo judiovi yabara, tajévelia

jumaitsi mapacueniaje:

Pamonae picani apo tajajivi, bajarapamonae
yabara jumaitsiné tsane: “Tajajivi raja
mapamonaeje,” jané tsane. Bajarapa-
monae picani apo jitsipaené. Itsiata
bajarapamonae yabara jumaitsiné tsane:
“Tajajivi raja mapamonaeje, tasivavi,”
jané tsane. 26 Panacuapijivijavabelia
picani jumaitsiné tsane: “Paxamé
raja apo patajajivimé,” jané tsane
picani, itsiata bajarapanacuapijivi
bexéa nejumecovénétsiana. Nexata
bajarapanacuapijivi yabara itsamonae
jumai tsane: “Mara pamonaeje Dioso
piasaétsaponaponaené pexije,” jai tsane,

jai Oseaspijiné bajayata peyaquinaebaxutota, pa-

monae apo judiovi ata, Dioso pijajivi pexanaeja-

vanexatsi yabara.

27 Isalaspijin€ pijinia bajayata tajévelia judiovi
yabara jumaitsi mapacueniaje: “Israelpijiné
pemomoxi bitso ayaibitsaétoxaneto  tsane.
Pacuenia manuamenepijitajetaboatsapéré
itsi, bajara itsane. Itsiata baitsi jane
bajarapamonaeyajuvénévi, caejiviyobeje saya,
Dioso capanepaenatsi. 28 Daxita pamonae
naneconita Diosojavabelia, bajarapamonae
naxanitsiayo Dioso naneconitsiaexanaena,” jai

Isafaspijiné peyaquinaebaxutota. 29 Itsabaxutota
pijinia Isaiaspijiné peyaquinaebaxutota, icatsia
jumaitsi mapacueniaje:

Dioso raja angelevi ayaibitsaétoxaneto
penamatacaitorobiné. Bajaraponé Dioso
itsa apo nacaitaxutotsoniatae tsipae,
nexata daxitatsi vaxaitsi, Israelpijiné
pemomoxitsi, nacaverebiabijitsipa.
Nacaverebiabijitsipa pacuenia bajayata
verebiabatsi daxita Sodoma tomarapi-
jivimi, Gomorra tomarapijivimi ata,

jai Isaiaspijin€ peyaquinaebaxutota.

Pacuenia judiovi apo jumecovénétsi pexaniali-
vaisi jivi pecapanepaelivaisinexatsi yabara peliv-
aist

30Vaxaitsi yapétanetsi mapacueneje. Apo judiovi
picani apo jumecovénétsi ata Dioso aneconijibia
petaenexatsi, itsiata Dioso aneconijibia tanetsi,
pejumecovénétsixae Jesucristo pesivatépaejavatsi
pibisiacuene pexanaeneconi yabara. 31 Itsiata
baitsi jane judiovi jamatabécuenenavéxaniabiaya
jumai tsabiabi: “Itsa jumecovénétavanapaenatsi
Dioso  Moiséspijinéta  penajumecopatsilivaisi,
nexata Dioso aneconijibia nacataena,” jai
tsabiabi. Itsiata bajaraxua yabara Dioso
aneconijibia apo taetsi. Tsipaji apo caéjépaetsi
pejumecovénétsicapanepaenexa  bajarapalivaisi.
32 Apo caéjépaetsi Dioso aneconijibia petaenexatsi.
Tsipaji judiovi apo jumecovéneétsi Jesucristo
pesivatépaejavatsi pibisiacuene pexanaeneconi
yabara. Biji rajane jamatabécuenenavéxaniabiaya
jumai tsabiabi. “Itsa jumecovénétavanapaenatsi

Dioso  Moiséspijinéta  penajumecopatsilivaisi,

nexata Dioso aneconijibia nacataena,” jai

tsabiabi. Bajaraxuata judiovi Diosovecua
naxuabiajinavanapa, Cristo Dioso athébévetsica
pitorobijavatsitsica, apo pejumecovénétsixae.

Caranata saya anaepanabiaba bajarapalivaisi

yabara. 33 Dioso tajévelia Cristo yabara

pejumaitsijava, Dioso pejumelivaisibaxutota
jumaitsi mapacueniaje:

Puenetanutsianajé Jerusalén tomarata poné
itorobijitsiané jivi pecapanepaenexa.
Bajaraponé itsamonae apo  jume-
covénétsitsi tsane. Nexata bajarapamonae
nevecuanaxuabiana. Itsiata baitsi jane
pajivi  jumecovénétsiana  bajaraponé,
bajarapajivi apo nacueratsi tsane,

jaitajévelia Dioso pejumelivaisibaxutota Cristo jivi

pesivatépaejavanexa pibisiacuene pexanaeneconi
yabara.

10

1 Tajamonae, jitsipajé bitso taja-
matabééthétovetsina  judiovi  Dioso  peca-
panepaenexatsi. Bajaraxuata tovajétabiabajé
Diosojavabelia. 2 Judiovi picani Dioso
ayaicuenia  bitso  jamatabétonacuenebabiaba
Dioso pesivabaréyanexatsi. Itsiata baitsi
jane apo yapétae pacuenia Dioso tojitsipatsi
petoexanavanapaenexa. Judiovi  saya

jamatabécuenenavéxaniababiaba. 3 Bajarapamonae
apo yapétae pacuenia exanaejitsia Dioso aneconi-
jibia petaenexatsi. Jamatabécuenenavéxaniabiaya
jumai tsabiabi: “Itsa jumecovénétavanapaenatsi

Dioso  Moiséspijinéta  penajumecopatsilivaisi,
nexata Dioso aneconijibia nacataena,” jai
tsabiabi bajarapamonae. Apo jumecovénétsi
pacuenia Dioso itorobatsi pexanavanapaenexa
Dioso aneconijibia petaenexatsi. 4 Pajivi
jumecovénéta Cristo pesivatépaejavatsi
pibisiacuene pexanaeneconi yabara, bajarapajivi
Dioso baja aneconijibia tanetsi. Bajaraxuata
pematatsénéa baja apo benajamatabéxainae
pejumecovénétsinexa icatsia Dioso Moiséspijinéta
penajumecopatsilivaisi ~ Dioso  aneconijibia
petaenexatsi.

5> Pamonae jitsipa Dioso aneconijibia
petaenexatsi pejumecovénétsixae Dioso
Moiséspijinéta penajumecopatsilivaisi,
bajarapamonae yabara Moiséspijiné bajayata
peyaquinaelivaisi jumaitsi mapacueniaje: “Pajivi
jumecovénétsicapanepaena  daxita  pacuenia
bajarapalivaisita itorobatsi, bajarapajivi
matapania Dioso aneconijibia taenatsi,” jai
Moiséspijiné bajayata  peyaquinaelivaisita.
6 Nexata baja pamonae jumecovénéta Cristo
pesivatépaejavatsi pibisiacuene pexanaeneconi
yabara, bajarapamonae pejumeitavetsinexatsi,
Dioso jumaitsi mapacueniaje:  “Pétsa paja-
matabéjumaitsimé: ‘;Jipatsa meta athébéabetsia pon-
aena mapanacuayabetsicaje pebarépatsinexatsica
vajanacayavenonaenénexa? pajamatabéjamé
p'étsa 7 Pétsa pajamatabéjumaitsiménua:
‘Jipatsa meta ponaena, itsabereca petépaevi
jilnavanapa, piasaéyaexanaenexa petépaevivecua
vajanacayavenonaenénexa?’ pajamatabéjamé
pétsa, jai Dioso jivi pejumeitavetsijava.



ROMANOS 10:8 Ixiv ROMANOS 10:11

Nexata itsajivi ata apo bejamatabé&jumaitsi
bajarapacuenia. Tsipaji baja Cristo athébévetsica
patsica vajanacasivatépaenexa mapanacuataje.
Petépaecujinae ata baja icatsia Cristo asaé
petépaejavavecua vajanacacapanepaenexa. 8 Dioso
aneconijibia vajanacataejavanexa yabara, Dioso
pejumelivaisibaxutota jumaitsi mapacueniaje:
“Dioso rabaja pejumelivaisi panatoxainame.
Bajara palivaisi yabara panabarécuaicuaijamé
tsabiabi. Panejamatabééthétota ata baja bajara-
palivaisi yabara panajamatabéxainabiabame,” jai
Dioso pejumelivaisibaxutota. Bajarapalivaisibeje
nalivaisijépabeje palivaisi paxane pacatsipaebatsi
panejumecovénétsinexa Cristo papecasi-
vatépaejava  pibisiacuene paneexanaeneconi
yabara. 9 Itsamatacabi Diosojavabelia papeca-
capanepaevi tsane itsa paexanavanapaename
mapacueniaje. Panavajunupaebabiabare
itsamonaejavabelia panejumecovénétsijava Jesus
Dioso pexénatocuene. Pajumecovénérenua pane-
jamatabééthétojavavetsina Jesus petépaecujinae
icatsia Dioso piasaéyaexanaejavatsi. 10 Tsipaji
baja jivi pejamatabééthétota jumecovénéta Cristo
pesivatépaejavatsi pibisiacuene pexanaeneconi
yabara. Bajaraxuata Dioso baja aneconijibia
tanetsi. Jivi pecuibovojotota navajunupaebabi-
aba pejumecovénétsijava Cristo pesivatépaejavatsi
pibisiacuene pexanaeneconi yabara. Nexata
bajarapacuenia nayapétane bajarapajivi Dioso
pepacuene pecapanepaejavanexatsi.

11 Dioso pejumelivaisibaxutota jumaitsi
mapacueniaje: “Pajivi  jumecovénétsiana,
bajaraponé apo nacueratsi tsane,” jai

Dioso  pejumelivaisibaxutota  Cristo  jivi
pesivatépaejavanexa pibisiacuene pexanaeneconi
yabara. 12 Dioso raja jivi najépaeya tane.
Pacuenia tane judiovi, bajarapacuenia tane
apo judiovi ata. Caené, Dioso, daxita
bajarapamonae pijatuxanené. Ayaicuenia
Dioso itaxutotsoniatane daxita pamonae vajéta
bajaraponéjavabelia. 13 Cristojavabelia jivi
penavajétsijavanexa, Dioso pejumelivaisibaxutota
jumaitsi mapacueniaje: “Pajivi pepo petux-
anenéjavabelia navajéta pecapanepaenexatsi,
bajarapajivi capanepaenatsi,” jai  Dioso
pejumelivaisibaxutota. 14 Ttsiata acuenebi
itsajivi ata penavajétsinexa Cristojavabelia itsa
abaxé apo jumecovénétsi Cristo pesivatépaejavatsi
pibisiacuene pexanaeneconi yabara. Itsajivi ata
acuenebi pejumecovénétsinexa Cristo pelivaisi
itsa abaxé apo yapétae Cristo pelivaisi. Itsajivi
ata acuenebi peyapétaenexa Cristo pelivaisi
itsa abaxé apo tsipaebitsi. 15 Dioso pijajivi
itsa apo itorobi tsipae daxitajivijava Cristo
pelivaisi petsipaebaponaenexa, nexata itsajivi
ata apo yapétae tsipae Cristo pelivaisi. Dioso
pejumelivaisi  jivi petsipaebaponaevinexa
yabara, Dioso pejumelivaisibaxutota jumaitsi
mapacueniaje: “jPexaniacuene bitso itsa naje-
tarubena pexanialivaisi jivi petsipaebivinexa!”
jai.

16 Pexanialivaisi tsipaebi atatsi, itsiata
daxitajivi apo jitsipae pejumecovénétsinexa
pexanialivaisi pecapanepaelivaisinexatsi picani
Diosojavabelia. Isaiaspijin€ ata, bajayata jivi apo
jumecoveénétsitsi. Nexata Isalaspijiné Diosojav-

abelia jumaitsi mapacueniaje: “Tajatuxaneng,
daxitajivi apo nejumecovénétsi tatsipaebilivaisi.
Caejiviyobeje saya nejumecovénéta,” jai bajayata
Isaiaspijiné Diosojavabelia. 17 Nexata jivi itsa
tsipaebatsi Cristo pesivatépaejavatsi pibisiacuene
pexanaeneconi yabara pejumetaexae,
jumecovénéta baja.

18 Judiovi ata baja picani jumetane Cristo
pesivatépaejavatsi pibisiacuene pexanaeneconi
yabara. Itsiata judiovi apo jumecovénétsi. Dioso
pejumelivaisibaxutota jumaitsi mapacueniaje:
Dioso pijajivi Dioso pejumelivaisi tsipaebana-
jetarubena daxitanacuanéjava. Nexata
baja Dioso pejumelivaisi yacaéjépa
daxitanacuanéjava,

jai Dioso pejumelivaisibaxutota.

19 Judiovi baja picani jumetane Cristo
pesivatépaejavatsi pibisiacuene pexanaeneconi
yabara. Itsiata judiovi apo jumecovénétsi.
Moisespijiné bajayata tajévelia yaquina judiovi
Dioso apo pe]umecovenetsgavanexa Yaquinanua
apo judiovi juya Dioso pejumecovénétsijavanexa.
Judiovijavabelia Dioso tajévelia pejumaitsijava,
bajayata Moiséspijiné yaquina mapacueniaje:

Itsanacuanépijivi paxamé bijiaya
panaécotabiabame. Bajarapamonae
tajajivi exanaenajé. Nexata ba-
jarapamonae pacuenecaébianame.
Bajarapamonae tajumelivaisi apo
jamatabéjumeyapétae picani. Itsiata tajajivi
exanaenajé. Nexata bajarapamonae

pacuenecaébiaanaepanaename,

jai Moiséspijiné bajayata peyaquinaebaxutota

Dioso tajévelia pejumaitsijava judiovijavabelia.

20 Isaiaspijiné ata bajayata ajumejunavijibia ju-
maitsi Dioso tajévelia pejumaitsijava. Apo judiovi
yabara Dioso pejumaitsijava, Isaiaspijiné jumaitsi
mapacueniaje:

“Pamonae picani apo nejitsipae, apo
nejumecovénétsinua, bajarapamonae
itsiata itsamatacabi nejumecovénétsiana.
Nexata baja neyapétaena. Bajara-
pamonae apo nevénélivaisiyanijobi
ata, najamatabécueneitajétsianajé
bajarapamonaejavabelia,” jai  Dioso
tajévelia,

jai bajayata Isaiaspijiné.

Bajaraxuata nayapétane tajévelia  Dioso
penajamatabécueneveretsijava pecapanepaenexa
apo judiovi ata. 21 Biji rajane judiovi yabara Dioso
pejumaitsijava, Isaiaspijin€ bajayata jumaitsi
mapacueniaje: “Daxitamatacabi junatabiabajé
pamonae apo nejumecovénétsi. Bajarapamonae
apo exanae taitorobicuenia,” jai bajayata
Isalaspijiné Dioso pejumaitsijava judiovi yabara.
Nexata nayapétane mapacueneje. Judiovi junatsi
atatsi Dioso, itsiata apo jumecovénétsi Dioso
pecapanepaenexatsi.

11

Pacuenia judiovi, Israel nacuapijiviyajuvénévi,
Dioso capanepaejitsiatsi yabara pelivaisi

1 ¢Dioso tsabaja pijajivi judiovi, Israel
nacuapijivi, daxita Dioso navecuaxuaba?

Jume raja. Apo navecuaxuabi. Xané ata raja
judionéné, Israel nacuapijinéné. Tajasalinainé
cajena Abrahampijiné. Benjaminpijiné ata
pemomoxiyajuvénéné. 2 Bajayata baja cajena
vajavajénaeyami, Dioso pijajivinexa itapeta judiovi,
Israel nacuapijivi. Nexata Dioso apo nave-
cuaxuabi tsane bajarapamonae. Payapétaneme
rabaja pacuenia Dioso pejumelivaisibaxutota
jumaitsi profeta Eliaspijiné yabara. Profeta
Eliaspijiné pina pevajétsijavata Diosojavabelia,
neconitsiaya jumaitsi Israel nacuapijivi yabara
mapacueniaje: 3 “Tajatuxanené, mapamonaeje,
Israel nacuapijivi, catobepona daxita peca-
jumelivaisipaebivimi profetavi. Toxobabianua
altarvénéjavané, itsajota tajuitabiaba dajubivi
pecarajutsinexa ofrendacuenia. Nexata baja xané
caenéné, nijajivitonéné, nacopatajé. Xané ata baja
jamatabénebeyaxuaba,” jai pina profeta Eliaspijin€é
Diosojavabelia Israel nacuapijivi yabara.
4 Itsiata baitsi jane Dioso pina jumaitsi profeta
Eliaspijinéjavabelia mapacueniaje: “Apo caenémé
raja. Xainajé baja tajajivi, siete mil ponébeje, Israel
nacuapijiviyajuvénévi. = Bajarapamonae xani-
avaetia nejumecovénétavanapa. Pematabacabéta
apo tonubenae penavajécaenexa Baalvénéng,
jumapecaetaeya pexanaenétsi, pitabarata,” jai
pina Dioso bajayata profeta Eliaspijin€javabelia.
5 Bajara pijinia itsi maparucae ataje.
Caejiviyobeje pijinia Dioso itapetatsi pijajivinexa

pitaxutotsoniataexaetsi. 6 Bajarapamonae
Dioso pexaniacuene petoexanavanapaejava
yabara, apo itapetsitsi. Bajarapamonae

Dioso itsa itapetsipatsi épexaniacuene Dioso

petoexanavanapaejava yabara, nexata saya

bajarapamonae Dioso itapetsipatsi épexaniacuene

petoexanavanapaejava yabara. Nexata bajarapa-
monae saya Dioso pitaxutotsoniataexaetsi, apo
itapetsitsi tsipae.

7Mara pacuenia itsi Israel nacuapijivije, Dioso
apo pejumecovénétsivi.  Bajarapamonae apo
jumecovénétsi Dioso pecapanepaejavanexatsi.

Itsiata baitsi jane bajarapamonaeyajuvénévi,

caejiviyobeje, Dioso itapetatsi pijajivinexa.

Bajarapamonae jumecovénéta pexaniajailivaisi,

Dioso pejumelivaisi, pecapanepaelivaisinexatsi

Diosojavabelia. Itsamonae apo jumecovénétsi

bajarapalivaisi. Tsipaji ajamatabécuenetaja.

Apo  jumecovénétsi Dioso  pejumelivaisi,

pexaniajailivaisi, pecapanepaelivaisinexatsi

picani Diosojavabelia. 8 Israel nacuapijivi,

Dioso apo pejumecovénétsivi, yabara Dioso

pejumelivaisibaxutota jumaitsi mapacueniaje:

“Dioso ajamatabécuenetajayaexanatsi. Bajaraxuata

bajarapamonae lebabiabi ata Dioso pejume-

livaisibaxuto, apo jumecovénétsi. Bajara itsi
bajarapamonae mapamatacabijavaberena
ataje,” jai Dioso pejumelivaisibaxutota Israel
nacuapijivi, Dioso apo pejumecovénétsivi, yabara.

9 Israel nacuapijivi, Dioso apo pejumecovénétsivi,

yabara bajayata Davidpijiné ata jumaitsi

mapacueniaje:

Israel nacuapijivi fiesta itsa exanabiaba,
jamatabécuenenavéxaniabiaya jamatabéjumai
tsabiabi: “Dioso cajena nacasivabaréya.
Bajaraxuata ayaijava vajaxainaejava
xainatsi,” jamatabéjai tsabiabi. Itsiata

baitsi jane pebaréyajavata, itsamatacabi
jemata  tocopiapatsianatsi  pijaneconi
yabara Dioso jane baja penaneconitsi-
aexanaejavanexatsi. 10 Bajarapamonae
apo yapétae pijaneconi peyajavajinavana-
paejava daxitamatacabi. Pacuenia bitso
piarevejava pecaponaevi, nabéxétsutsiaya
bacapona, bajara itsi bajarapamonae
pejamatabééthétota pijaneconi yabara.
Bitso yanajamatabéxaina pijaneconi,

jai bajayata Davidpijiné Israel nacuapijivi, Dioso

apo pejumecovénétsivi, yabara.

Pacuenia apo judiovi ata Dioso capanepaejitsi-
atsiyabara pelivaisi

11 Judiovi apo jumecovénétsi ata Cristo
pesivatépaejavatsi pecapanepaenexatsi Dioso-
javabelia, itsiata abaxé Dioso apo navecuaxuabi
judiovi daxitamatacabijavabelianexa.  Judiovi
apo  pejumecovénétsixae  Cristo  pelivaisi,
juya apo judiovi Dioso tocopatatsi pejume-
covénétsinexa Cristo pelivaisi pecapanepaenexatsi
Diosojavabelia. Nexata apo judiovi ata
pejumecovénétsijava Cristo pelivaisi, judiovi itsa
taena, nexata judiovi ata jumecovénétsiana Cristo
pelivaisi pecapanepaenexatsi Diosojavabelia.
12 Judiovi apo jumecovénétsi Cristo pelivaisi
pecapanepaenexatsi Diosojavabelia. Bajaraxuata
juya Dioso tocopata apo judiovi ata pejume-
coveéneétsinexa Cristo pelivaisi pecapanepaenexatsi
Diosojavabelia. Nexata apo judiovi ata
bajarapacuenia caxitajaraba baja pexaniacuene,
judiovi apo pejumecovénétsixae Cristo pelivaisi.

Bajarapacuenia apo judiovi ata aeconoxae
baja toxanepanatsi Dioso petocopatsixaetsi
pejumecovénétsinexa Cristo pelivaisi.  Itsiata
baitsi jane pacuenia apo judiovi ata aeconoxae
toxanepanatsi, bajaraxua matatoxenetsia bitso
pexaniacuene  caxitajarabiana  pamatacabi
judiovi ayaibitsaéto jane baja jumecovénétsiana
Cristo pelivaisi.

13 Aeconoxae baja palivaisi pacatsipaebatsi,
bajarapalivaisi paxamé apo pajudiovinexame.
Jitsipajé paneyapétaenexa Dioso taneitorobicuene.
Dioso nitoroba paxamé apo pajudioviméjavabelia

patacatsipaebinexa Dioso pejumelivaisi.
Nexata jamatabéjumaitsiné: “Dioso cajena
netocopata ayaijamatabécuene pexainaelivaisi
jivi  tatsipaebaponaenexa,” jamatabéjané.

14 Bajarapacuenia Dioso pejumelivaisi
pacatsipaebaponatsi tsipaji jitsipajé tajaviriavi
ata, judiovi, Dioso petoexanaenexatsi pacuenia
paxamé ata Dioso pacatoexana papecaca-
panepaenexa. Nexata meta bajarapacuenia
judioviyajuvénévi ata jumecovénétsiana Cristo
pelivaisi pecapanepaenexatsi Diosojavabelia.
15 Judioviyajuvénévi  Cristo  navecuaitaveta.
Nexata juya pamonae apo judiovi, Dioso
barajamatabécuenexanepanaeyatane. Pamatacabi
judiovi  jumecovénétsiana  Cristo  pelivaisi,
Dioso pitsianatsi pijajivinexa. Bajaraxua
bitso pinijicuene tsane. Judiovi aeconoxae
bepetépaevi Dioso tanetsi apo pejumecovénétsixae
Cristo pelivaisi. = Nexata pamatacabi judiovi
jumecovénétsiana Cristo pelivaisi, Dioso taenatsi
petépaecujinae  bepiasaéyaexanaevitsi. 16 Panbé

jivi ofrendacuenia itsa rajuta Diosojavabelia,
copiaya pexanaepanbé barajuta. Nexata
bajarapapanmatabéta cotocaevi pexanaepan
ata, apo rajutsi ata Diosojavabelia, Dioso
pijapancuenia tane. Naejava ata petabunepe
jivi ofrendacuenia itsa rajuta Diosojavabelia,
nexata daxita pemaxéranané ata Dioso
pijamaxérananécuenia tane. Bajara pijinia itsi
judiovi ata. Judiovi pijasalinaivimi Dioso itsa
itapeta pijajivinexa, nexata judiovi pemomoxi ata
Dioso pijajivicuenia tane.

17 Dioso tane judiovi, beolivonaemaxéranané.
Olivonaené pexainaené, pepo  olivonae-
maxeéranané caucuba  juya saicayaviria
olivonaemaxeéranaxi perubinexa bajarapacovéta.
Nexata pepo olivonae énétuatuajépijimera junua
bajarapamaxéranaxi €nétuatuajéjava pejuvarube-
naenexa pepo  olivonaemaxéranajavaberena.
Bajara pijinia pacuenia Dioso pacatoexana
paxamé apo pajudiovimé. Judiovi apo
pejumecovénétsixae Cristo pelivaisi, paxamé
juya, apo pajudiovimé, Dioso papijajivime
pacaexana. 18 “Judiovivecua Dioso papijajiviné
paneexana. Nexata paayaijamatabécueneviné
judiovivecua,” pajameé pétsa. Tsipaji payapétaneme
mapacueneje. Naejava, petabunepe peja-
matabécueneta, Xaniavaetsia nuca. PemaXxérana
pejamatabécueneta, Xaniavaetsia apo nucae.
Bajara pijinia paxamé ata paitsimé. Apo
pacacaéjépae paneyavenonaenexa judiovijavabelia.
Biji rajane judiovi bepapecayavenonae. Tsipaji
judiovi apo jumecovénétsi Cristo pelivaisi. Nexata
judiovi apo pejumecovénétsixae, Cristo pelivaisi

juya paxamé Dioso pacaitaxutotsoniatane.
Nexata pacatocopata Cristo pelivaisi pane-
jumecovénétsinexa Dioso papecacapanepaenexa
panijaneconivecua.

19 Nexata meta pajumaitsimé: “Pacuenia
olivonaené pexainaené, olivonaemaxéranané
caucuba, bajarapacovéta juya perubinexa
itsaviriaolivonaemaxeéranaxi, bajara pijinia itsi
Dioso. Dioso navecuatsata judiovi juya apo
judiovitsi vajanacaitapetsinexa pijajivinexatsi,”
pajamé meta. 20 Pacuenia olivonaené pexainaené,
pibisiamaxérana  caucuta, bajara  pijinia
itsi Dioso. Dioso navecuatsata judiovi apo
pejumecovénétsixae Cristo pelivaisi. Pacuenia
olivonaené pexainaené, pecaucutsimaxérana
pecovéta juya itsaviriaolivonaemaxérana
ruta, bajara pijinia pacuenia paxamé ata
judiovi pejamatabécuenemi, pacapita Dioso
papijajivinexamé panejumecovénétsixae Cristo
pelivaisi. Bajaraxuata pétsa panataneme
paayaijamatabécuenevimé. Biji rajane
xXania. Cujunaviaya Dioso pajinavanapare
panevecuajopaeyaniva Dioso panejume-
covénétsijava. 21 Pacuenia olivonaené pexainaeng,
pibisiamaxérana bacaucuta, bajara pijinia
pacuenia Dioso judiovi navecuatsata apo
pejumecovénétsixae Cristo pelivaisi. Judiovi
picani Dioso itapeta pijajivinexa. Nexata
judiovi Cristo pelivaisi apo pejumecovénétsixae,
Dioso navecuatsata pitapetsivimi ata.
Nexata bajarapacuenia paxamé ata Dioso
pacanavecuatsatsipa panevajénaeyabelia itsa apo
pajumecovénétavanapaemé tsipae Cristo pelivaisi.

22 Bajaraxuata pacanaéjére mapacueneje. Dioso
bitso papecaitaxutotsoniataexae, pacatocopata
Cristo pelivaisi panejumecoveénétsinexa.
Pacanaéjérenua mapacueneje. Apo pejume-
covénétsixae Cristo pelivaisi, Dioso navecuatsata
pitapetsivimi ata. =~ Xaniajai cajena. Dioso
naneconitsiaexanapona daxita pamonae
apo jumecovénétsi Cristo pelivaisi. Itsiata
paxameéjavabelia Dioso pacaitaxutotsoniatane.
Nexata  panevajénaeyabelia  tsiteca  Dioso
pajumecovénétavanapare. Itsa pacopabijitsipame
Dioso panejumecovénétsijava, nexata pacuenia
olivonaené pexainaene, pibisiamaxérana
bacaucuta pexuabinexa, bajara pijinia pacuenia
paxamé ata Dioso pacanavecuaxuabijitsipa.
23 Judiovi Dioso pejumeaebijava itsa copatsiana,
nexata jumecovénétsiana Cristo pesivatépaejavatsi
pecapanepaenexatsi Diosojavabelia. Nexata
bajarapamonae ata Dioso pijajivi tsane.
Nexata pacuenia olivonaené pexainaeng,
pecaucutsimaxéranami icatsia caeveéarena
pecovéta ruta, bajara pijinia pacuenia Dioso
icatsia pitsianatsi judiovi Dioso pijajivinexa.
24 Pacuenia saicayaviria olivonaemaxérana ruta
pepo olivonaemaxéranacovéta, bajarapacovéta
pejuvarucaenexa, bajara pijinia pacuenia Dioso
pacapita paxamé apo pajudiovi atamé Dioso
papijajivinexamé. Paxamé apo pajudioviriavi
atamé, itsiata Dioso pacapita papijajivinexameé.
Judiovi biji toyapéxanepanatsi icatsia pepitsinexatsi
Dioso pijajivinexa. Tsipaji bajarapamonae
pijasalinaivimi ata Dioso itapeta pijajivinexa.

Pacuenia Dioso capanepaejitsia judiovi, Israel
nacuapijivi, yabara pelivaisi

25 Tajamonae, panejamatabéjumaitsiyaniva
mapacueniaje: “Vaxaitsi bitso vajayapétaevi,”
panejamatabéjaiyaniva, jitsipajé paneyapétaenexa
mapalivaisije, Dioso muetsia pexainabuat-
silivaisimi. Judioviyajuvénévi baja cajena
ajamatabécuenetaja. Nexata bajarapamonae
apo jumecovénétsi Cristo pelivaisi. Nexata
ayaibitsaétoxaneto apo judiovi, itsa jume-
covénétsiana Cristo pelivaisi, matapania jane
baja judiovi ata jumecovénétsiana Cristo pelivaisi.

26 Nexata daxita pamonae judiovi, itsamatacabi

Dioso capanepaenatsi pacuenia baja Dioso

pejumelivaisibaxutota tajévelia jumaitsi.

Dioso pejumelivaisibaxutota tajévelia jumaitsi

mapacueniaje:

Jerusalén tomaraverena najetarucaena daxitajivi
pecapanepaenénexa. Bajaraponé daxita
judiovi, pamonae Israelpijiné pemomoxi,
vecuaajibiaexanaena pibisiacuene
pexanaeneconimi. 27 Ttsa bajaraponé
vecuaajibiaexanaena pibisiacuene
pexanaeneconimi, nexata jane baja
toexanaenajé pacuenia bajayata
tajévelia najumecapanepaeya jumaitsiné
bajarapamonae pijasalinaivimijavabelia,

jaitajévelia Dioso pejumelivaisibaxutota Dioso pe-

jumaitsijava judiovi pecapanepaejavanexa Cristo
pejamatabécueneta.

28 Judioviyajuvénévi Dioso  pijavajabitsaé
naexana. Tsipaji apo jumecovénétsi Cristo
pelivaisi pecapanepaenexatsi Diosojavabelia.

Itsiata abaxé tsiteca Dioso asiva judiovi. Tsipaji
bajayata copiata Dioso itapeta bajarapamonae
pijasalinaivimi pijajivinexa. 29 Xua Dioso
rajuta judiovijavabelia, apo vecuacanaviatsi.
Pamonae pijinia Dioso junata pijajivinexa,
apo navecuaxuabi tsane. Nexata itsamatacabi
bajarapamonae Dioso athébétatsia yajavaecaena
daxitamatacabijavabelianexa. 30 Paxamé apo
pajudiovimé, pamatacabi abaxé Cristo pelivaisi
apo pajumecovénétsimé, Dioso picani apo
papijajivimé. Judiovi apo pejumecovénétsixae
Cristo pelivaisi, nexata apo pajudiovi atamé,
Dioso pacaitaxutotsoniatane. Papijajivimé
baja pacaexana. 31 Bajara pijinia pacuenia
itsane judiovi ata. Maparucaeje abaxé
judiovi apo jumecovénétsi Cristo pelivaisi.
Itsiata itsamatacabijavabelia judiovi ata Dioso
itaxutotsoniataenatsi pacuenia paxamé ata
Dioso pacaitaxutotsoniatane. 32 Dioso tocopata
daxitajivi pijacuata penatojitsipaecuenia
pexanavanapaenexa Dioso pitorobicueniatsi
apo pejumecovénétsixae. Nexata daxitajivi
naneconita Diosojavabelia. Bajarapacuenia
Dioso tocopata itsamatacabijavabelia icatsia
pitaxutotsoniataenexa bajarapamonae.

33 iDioso baja cajena pitaxutotsoniataené

daxitajivi pecapanepaenexa! iDioso cajena
bitso  peyapétaené! iDaxitalivaisi ~ bitso
pejumeyapétaenénual Pacuenia Dioso

najamatabécuenevereta pexanaenexa, pacuenia
ata baja exanapona, vaxaitsi bajaraxua
Dioso apo jamatabécueneyapétaetsi. 34 Dioso
pejumelivaisibaxutota jumaitsi mapacueniaje.

“Vaxaitsi apo jamatabécueneyapétaetsi Xua
najamatabéxaina Dioso. = Apo nacacaéjépaenua
vajamuxujiobinexa ata. 35 Dioso cajena
itsajivijavabelia ata apo amoneyabi. Nexata
xua Dioso rajuta itsajivijavabelia, apo
rajutsi piamoneyabimatamo,” jai  Dioso
pejumelivaisibaxutota Dioso yabara. 3¢ Tsipaji
cajena Dioso pijacuata exana daxitacuene.
Evetanua daxitacuene. Daxitacuene baja cajena
Dioso pijajava. Nexata Diosojavabelia vaxaitsi
bejumaitsitsi tsabiabi mapacueniaje: “iDiosomé,
bitso ayaijamatabécuenenémé!” bejaitsi tsabiabi
daxitamatacabijavabelianexa. Bajara itsi tsane.

12

Pacuenia Dioso pejumecovénétsiné benaja-
matabécuenerajuta Diosojavabelia pijajivitonénexa
daxitamatacabijavabelianexa yabara pelivaisi

1 Tajamonae, payapétaneme rabaja Dioso
ayaicuenia vajanacaitaxutotsoniataejava.
Bajaraxuata  pacaitorobatsi = mapacueniaje.
Pacuenia ofrenda barajutatsi Diosojavabelia
Dioso pijajavanexa, bajara pijinia pacuenia
panajamatabécuenerajure Diosojavabelia,
pacuenia Dioso pacaitorobapona paneex-
anabiabinexa daxitamatacabijavabelianexa.
Nexata éDioso pijacuene panetonacuenebijava,
pacaasaémeére tsavanapae papecasivabaréyanexa
Dioso. Bajarapacuenia Diosojavabelia panaja-
matabécuenerajure panejamatabééthétojavavetsina
panetsitanajamatabécueneitajétsinexa
pepacuene panejitsipaejava Dioso. 2 Pétsa

paexanavanapame pacuenia exanavanapa

Dioso apo pejumecovénétsivi. Biji rajane
panajamatabécuenecopare Diosojavabelia
papecarajutsinexa pejanajamatabécuene.

Nexata bajarapacuenia payapétaename Xua
Dioso pacatojitsipa paneexanabiabinexa. Xua
Dioso pacatojitsipa paneexanabiabinexa,
bajaraxua bitso pexaniacuene. Bajaraxua itsa
paexanabiabianame, Dioso pacasivabaréya tsane.

3 Dioso raja taneitaxutotsoniataexae,
nitoroba tatonacuenebinexa. Bajaraxuata
mapacuenia pacajumaitsitsije. Pacuenia baja
aeconoxae pajamatabécueneitsimé tsavanapae,
bajarapajamatabécuene matatoxenetsia pétsa
panataneme paayaijamatabécuenevimé bitso. Biji
rajane pacaejivimé canacujitsia, xuavajéto Dioso
pacajamatabécuene caéjépaeyaexanapona paneex-
anabiabinexa  panenajamatabécuenecopatsixae
Diosojavabelia, bajarapacuenia saya baja
panataema. 4 ]Jivi itsa naexana, yajavanaexana

peperabéto, caeperabétoreca. Itsiata
bajarapaperabétopijivi saicaya Xainapona
pevéneéane. Caevito canacujitsia saicaya

xaina pexanabiabijavanexa. 5 Bajara pijinia
pacuenia vaxaitsi ata itsitsi, Jesucristojavabelia
vajanajamatabécuenecopatsivi. Ayaibitsaéto
atatsi, itsiata caené Cristo beperabétotsi. Nexata
namataenetsia nayavenonabiabianatsi.

6 Caejivitsi canacujitsia, pacuenia Dioso
nacatojitsipa, saicaya  nacajamatabécuene
caéjépaeyaexanapona vajaexanabiabinexa. Nexata
Dioso betonacuenebavanapatsi pacuenia
nacajamatabécuene caéjépaeyaexanapona. Dioso

itsa nacajamatabécuene caéjépaeyaexana jivi
vajatsipaebabiabinexa Dioso pejumelivaisi,
nexata betsipaebabiabatsi Xaniavaetsia
pacuenia nacajamatabécuene caéjépaeyaexana.
7 Itsa pijinia Dioso nacajamatabécuene

caéjépaeyaexana vajayavenonabiabinexa
itsamonae Dioso pejumecovénétsivi, nexata
Xaniavaetsia beyavenonabiabatsi Dioso
pejumecovénétsivi. Pajivi pijinia Dioso

jamatabécuene caéjépaeyaexanatsi Dioso pejume-
livaisi jivi petsipaebabiabinexa, xaniavaetsia
betsipaebabiaba daxita pejamatabécuenesaéta.
8 Pajivi  pijinia Dioso  jamatabécuene
caéjépaeyaexanatsi  itsamonae  pemuxujioba-
biabinexa pejamatabécueneasaéyaexanaenexa
Dioso pejumecovénétsijava, bajarapajivi
bemuxujiobabiaba  xaniavaetsia  bajarapa-
monaejavabelia. Pajivi pijinia rajutabiaba
pexainaeyajuvénéjava bepejiobivijavabelia,
berajutabiaba itsajamatabécuene xainaenejeva.
Pajivi pijinia itsacuenejava evetsiaexanatsi,
bevetaponapona xaniavaetsia.  Pajivi pijinia
yavenonabiaba piavitanevi, pamonae ata bitso
najamatabéxaina pijamonaejiviyo itsa totépatsi,
beyavenonabiaba baréyaya.

Pacuenia Jesucristo pijajivi bexanavanapa
yabara pelivaisi

9 Xaniavaetsia namataenetsia panaasivamére
tsavanapae. Paitoyameére pibisiacuene pexanae-
java. Pacaasaémére tsavanapae épexaniacuene
paneexanaejava. 10 Pacuenia nacaeenapijivi
bitso nasiva, bajarapacuenia panaasivameére

tsavanapae Cristo papijajivixaemé. Itsamonae

Dioso pejumecovénétsivi, patojitsipare
itsamonae petaenexatsi ayaijamatabécuenevi
paxamé matatoxenetsia. Namataenetsia

panayaiyataeyabiabare.

11 Pacaasaémére tsavanapae Dioso pijacuene
panetonacuenebijava. Pétsa pafaetabimé. Daxita
panejamatabécuenesaéta patonacuenebabiabare
Dioso pijacuene.

12 Pasivabaréyamére tsavanapae. Tsipaji rabaja
payapétaneme itsamatacabi panexainaejavanexa
matacabi apo pevereverecaejava. Itsamonae
itsa pacabejiobiaexana Cristo papijajivixaemé,
bajayajebi ata, pétsa pacopatame. Daxitamata-
cabi pavajétabiabare Diosojavabelia pacopatsine-
jevamaé.

13 TItsajota Dioso pejumecovénétsivi
namatavenona, payavenonabiabare. Pamonae
pacasivaxaina panijaboyaberena, xaniavaetsia
pacopiapitabiabare.

14 Pamonae  pibisiacuene  pacaexana,

patovajétabiabare Diosojavabelia Dioso
peyavenonaenexatsi. Patovajétabiabare
pexaniacuene. Pétsa  patovajétabiabame

pibisiacuene juya pibisiacuene pexanaenexatsi.
15 Pamonae baréya petocopiapatsixaetsi
pexaniacuene, bajarapamonae paxamé ata
pajamatabécueneyavenonaeya baréyameére.
Pamonae pijinia nua petocopiapatsixaetsi apo
pejitsipaecuene, bajarapamonae paxamé ata
pajamatabécueneyavenonaeyanuema.

16 Najamatabécuenejépaeya pajinavanapare.
Pétsa panataneme paayaijamatabécuenevimé.

Pamonae beeveliajamatabécuenevi ata,
Xaniavaetsia  pataema. Xaniavaetsia
payajavajinavanaparenua. “Xané Dhitso
tayapétaené itsamonae matatoxenetsia,”
pajamatabéjameé pétsa.

17 Itsajivi pibisiacuene itsa pacaexana, pétsa
juya pibisiacuene panamatamoexaname.
Paexanabiabare  épexaniacuene, Xua jivi
tsitaxanepanatsi. 18 Xua Dioso pacaja-
matabécuenecaéjépaeyaexana  paneexanaenexa,
bajaraxua paexanabiabare Xaniavaetsia
panejinavanapaenexa, daxitajivijavabelia
itsacuene paexanaenejevamé. 19 Tajamonae
bitso patacaasivavi, itsamonae pibisiacuene
itsa pacaexana, pétsa panamatamotame.
Pacopare saya bajarapamonae Dioso
penaneconitsiaexanaenexatsi. Tsipaji Dioso
pejumaitsijava, Dioso pejumelivaisibaxutota
jumaitsi mapacueniaje: “Pamonae pibisiacuene
exana itsamonaejavabelia, xané naneconitsi-
aexanaenajé,” jai Dioso pejumelivaisibaxutota.
20 Dioso pejumelivaisibaxutota itsabaxutota
pijinia jumaitsi mapacueniaje: “Nijavajabitsaéné
itsa piajani, rajure pexaejava. Mera itsa jitsipa,
rajure mera piapaenexa. Bajarapacuenia itsa
exaname, nexata caurataena nijavajabitsaéné
ata,” jai  Dioso  pejumelivaisibaxutota.
21 TItsajivi  pibisiacuene itsa pacaexana,
pétsa  pibisiacuene  panamatamoexaname.
Tsipaji  bajarapacuenia  panajamatabécuene
bijianaejitsipame. Biji rajane pajivi pibisiacuene
pacaexana, pexaniacuene patoexanare. Nexata
bajarapacuenia pibisiacuene papecaexanaejivi

ata, pajamatabécuenecaeviaexanaename.

1 Daxita pamonae gobierno pijajivi,
papecayanacuaevetsivi, pacuenia ba-
jarapamonae pacaitoroba, Xaniavaetsia

pajumecovénétabiabare. Tsipaji bajarapamonae,
caené canacujitsia, Dioso pejamatabécueneta
pacayanacuaeveta. Daxita pamonae nacua
pevetsivi, pacaeveta Dioso petocopatsixaetsi.

Nexata pajivi apo jumecovénétsi pacuenia

nacuaevetsiné itorobatsi, bajarapajivi
Dioso ata apo jumecovénétsi. Pamonae
apo jumecovénétsi, nexata bajarapamonae
Dioso naneconitsiaexanaenatsi. 3 Pamonae

pexaniacuene exanavanapa, hacuaevetsivi
apo cujunavi. Pamonae pijinia pibisiacuene
exanavanapa, nacuaevetsivi cujunava. Paxamé
nexata pexaniacuene paexanavanapare
ajunavijibia panejinavanapaenexa. Nexata
pacasivabaréya tsane papecayanacuaevetsivi.
4 Bajarapamonae Dioso pejamatabécueneta
nacuenebavanapa. Nexata pacaevetavanapa
pibisiacuenevecua. Itsiata  pibisiacuene
itsa paexaname, papecayanacuaevetsivi
bepacujunavame. Tsipaji bajarapamonae Dioso
tocopatatsi papecananeconitsiaexanaenexa.
Dioso tocopatatsi bajarapamonae penaneconit-
siaexanaenexa daxita pamonae pibisiacuene
pexanaevi. 5 Bajaraxuata bejumecovénétatsi
pamonae vajanacayanacuaevetsivi. Apo
jumecovénétsitsi saya vajanacananeconitsiaex-
anaeyaniva. Jume baja cajena. Biji rajane

jumecovénétatsi tsipaji Dioso pijajivixaetsi,
vajajamatabécueneta yapétanetsi pacuenia
bexanavanapatsi. 6 Bajaraxuata nacuaevetsivi-
javabelia impuestomatamo pamatamotabiabame
panematamotsipalatata penaevetsinexa.
Nacuaevetsivi, Dioso pejamatabécueneta,
tocopatatsi nacua pevetsinexa. Nexata nacua
épevetsicuene nacueneba.

7 Pacuenia pacaejivimé canacujitsia
bepatoexaname gobierno pejamatabécueneta
penacuenebivijavabelia, bajarapacuenia

patoexanabiabare.  Bajarapamonaeyajuvénévi
itsa caetuata impuestomatamo, Xuavajéto
pamoneyabame, pamatamotabiabare. Pamonae
pijinia peyaiyataevitsi, payaiyataeyabiabare.
Pamonae peyaiyataevitsi, bajarapamonae
pexaniacuenia pabaracuaicuaijamére tsabiabi.
8 Pétsa pamoneyabame itsajivi ata. Biji rajane
pacuenia Cristo pacaasiva, bajarapacuenia
paxamé ata panaasivamére tsavanapae.
Pajivi asiva itsajivi ata pacuenia nasiva
pijacuata, bajarapajivi jumecovénétsicapanepa
Dioso  Moiséspijinéta  penajumecopatsilivaisi.
9 Dioso Moiséspijinéta penajumecopatsilivaisi,
itaveta mapacueniaje: “Pétsa jaitame itsava
nijavavecua. Pétsa beyaxuabame jivitoné.
Pétsa nacobetoxotame. Pétsa najumetsénétsiaya
baracuaicuaijamé itsajivi. Pétsa cobecaébame
itsajivi pexainaejava,” jai Dioso Moiséspijinéta

penajumecopatsilivaisi. Nexata paxameé
itsa pajumecovénétsicapanepaejitsipame
daxita mapalivaisije, itsalivaisiyo ata

yajava, pajumecovénétsicapanepaejitsipame

mapejumaitsilivaisiyoje: “Asivameére itsajivi
ata pacuenia xamé nijacuata nasivamé,”
pejailivaisiyo. 10 Tsipaji pajivi asiva itsajivi ata,
pibisiacuene apo exanae bajarapajivijavabelia.
Bajaraxuata itsa asivatsi itsamonae ata, nexata
jumecovénétsicapanepatsi daxita pacuenia Dioso
nacaitoroba.

11 Bajarapacuenia itsamonae ata biasivatsi.
Tsipaji baja yapeétanetsi bitso baja imoxoyo
pevajénae icatsia Jesucristo pepatsijavanexatsica.
Vajanacacapanepaenénexa, najetarucaena
vajanacacapanepaenexa mapanacuavecuaje.
Pamatacabi taxuxuabatsi Jesucristo vaja-
jumecovénétsijava, nacatsita tajévajénae abaxeé
itajara Jesucristo icatsia pepatsijavanexatsica.
Aeconoxae baja bitso imoxoyo pevajénae
icatsia Jesucristo pepatsijavanexatsica.
12 Meravi abaxé aitaquiri. Itsa baja icatsia
matacabijitsia,  pitaquirijavami baja  ajibi
tsaponae. Bajara pijinia pacuenia imoxoyo baja
pevajénae pecopiarucaenexa mapanacuapijivi
pibisiacuene  pexanaejava yabara  piaja-
matabécueneitaquirijavami. Tsipaji baja imoxoyo
pevajénae icatsia Jesucristo pepatsijavanexatsica.
Bajaraxuata bexanavanapatsi E€pexaniacuene
Dioso  pejitsipaecuenia. 13 Aeconoxae
baja  vajavajénaeyabelia, jinavanapaenatsi
Xaniavaetsia vajayapétaexae pexaniajailivaisi.
Apo ponae tsanetsi piaitajibivijava. Apo ponae
tsanetsi fiestajava ata, itsajota pibisiacuene
exanavanapa. Apo exanae tsanetsi pibisiacuene
vajavitota. Apo exanae tsanetsi itsacuenejava
ata, xua pibisiacuene. Nabijataeya apo

najumeanaenotsi tsanetsi. Itsamonae ata
apo cuenecaébi tsanetsinua. 14 Biji rajane
vajétabiabianatsi vajatuxanené Jesucristojavabelia
vajanacayavenonabiabinexa. Vajatuxanené
Jesucristo nacajamatabécueneasaéyaexanaena
vajatojinavanapaenexa vajanacatojitsipae-
cuenia. Apo sivanajamatabéxainae tsanetsi
pacuenia vajacuata natojitsipatsi pibisiacuene
vajaexanaenexa.

14

Pacuenia Pablo itaveta Roma tomarapijivi
Dioso  penajuajumecovénétsivi  itsa  janitane
pexaejava jumapecataeya pexanaenéanéjavabelia
peyajuvénérajutsivi, “Pibisiacuene exana
mapajivije,” pejaiyaniva, yabara pelivaisi

1 Pajivi jumecovénétsi ata  Jesucristo
pesivatépaejavatsi pijaneconi yabara, itsiata abaxé
itsa apo ajamatabécuenesaé pejumecovénétsijava,
bajarapajivi ata xaniavaetsia pacopiapire
panenacaetuatsibojavaberena itsa najunua.
Bajarapajivi pijaneconi yabara Jesucristo
pesivatépaejavatsi pejumecovénétsicujinae, copata
baja pexaeyabiabijavami jumapecataeya
pexanaenéanéjavabelia perajutsiyajuvénévi.
Nexata baja cujunava pexaejava, bepibisiacuene
pexanaejava petaexae. Pétsa pajumeanaenotame
bajarapitsijivijavabelia panexaeyaexanaenexa

icatsia bajarapayajuvénévi. 2 Itsamonae
Cristojavabelia penajamatabécuenecopatsivi,
jamatabéjumaitsi: “Daxitacuene xanepana

vajaxaenexa,” jamatabéjai. Itsamonae

pijinia abaxé jamatabéjumaitsi: “Dioso
nacananeconitsiaexanaejitsipa  jumapecataeya
pexanaenéanéjavabelia perajutsiyajuvénévi
itsa xanetsi,” jamatabéjai. Nexata Epeubijava
Xane jumapecataeya pexanaeneanéjavabelia
perajutsiyajuvenévi pexaeyaniva. 3 Nexata
pajivixane jumapecataeya pexanaenéanéjavabelia
perajutsiyajuvenévi, pétsa bijiaya tane pajivi
apo xae jumapecataeya pexanaenéanéjavabelia
perajutsiyajuvenévi. Pajivi pijinia apo
xae jumapecataeya pexanaenéanéjavabelia
perajutsiyajuvénévi, pétsa neconitsiaya jumaitsi
jivijavabelia: “Pibisiacuene exana pajivi
Xane jumapecataeya pexanaeneanéjavabelia
perajutsiyajuvénévi,”  jali pétsa. Tsipaji
Cristojavabelia penajamatabécuenecopatsijivi
daxitacuene itaxutojema xae ata, itsiata Dioso
tanetsi aneconijibia. Nexata bajarapajivi Dioso
capanepaenatsi. 4 Dioso apo pacatocopatsi
Dioso pijajivitoné neconitsiaya jivijavabelia
panejumaitsinexa mapacueniaje: “Xua exana
bajaraponé, pibisiacuene. Nexata Dioso
naneconitsiaexanaenatsi,” panejainexa. Dioso
pijajivitoné xaniavaetsia Dioso itsa tonacueneba,
Xaniavaetsia apo tonacuenebi atanua, caeng,
Dioso, toxanepanatsi, pacuenia jamatabéjumaitsi,
pejumaitsinexa pijajivitonéjavabelia. Dioso cajena
caéjépatsi peyavenonaenexa pijajivi pejitsipae-
cuenia xaniavaetsia petojinavanapaenexatsi
pesivabaréyanexa.

5 Itsamonae Dioso pejumecovénétsivi
yailyataeyabiaba matacabi. Nexata itsamat-
acabianévecua caematacabi yaiyataeyabiaba.

Itsamonae pijinia najépaeya tane daxitamatacabi-
ané. Pamonae yaiyataeyabiaba caematacabi
itsamatacabianévecua, bajarapamonae
Xaniavaetsia beyapétane pajamatabécuenelivaisi
yabara yaiyataeyabiaba caematacabi. Pamonae
ata pijinia najépaeya tane daxitamatacabiané,
Xaniavaetsia beyapétane pajamatabécuenelivaisi
yabara najépaeya tane daxitamatacabiané.
6 Pajivi nacueraeveta itsamatacabi, bajarapajivi
nacueraeveta peyaiyataenexa Dioso. Pajivi
pijinia apo nacueraevetsi bajarapamatacabi,
apo nacueraevetsi tsipaji  jamatabéexana
pacuenia Dioso itorobatsi. Pajivi pijinia
Xane jumapecataeya pexanaenéanéjavabelia
perajutsiyajuvénévi, bajarapajivi Xane peyaiy-
ataenexa Dioso. Tsipaji jamatabéjumaitsi: “Dioso
cajena netocopata daxitacuene taxaenexa,”
jamatabéjai. Nexata pexaniajamatabécuene
rajutabiaba Diosojavabelia. Pajivi pijinia
apo xae jumapecataeya pexanaenéanéjavabelia
perajutsiyajuvénévi,  bajarapajivi apo xae
peyaiyataenexa Dioso. Tsipaji jamatabéjumaitsi:
“Mapavije apo xaené tananeconitsiyaniva
Diosojavabelia,” jamatabéjai. Nexata pexa-
niajamatabécuene rajutabiaba Diosojavabelia
épeubijava pexaeyabiabixae.

7 Itsajivi ata vaxaitsiyajuvénéjivi, Dioso
pejumecovénétsijivi, apo ponaponae €pijacuata
penatojitsipaecuenia  pexanaponaponaenexa.
Biji rajane exanaponapona pacuenia Cristo
tojitsipatsi. Petépaematacabinexa ata yabara, apo
jamatabéjumaitsi: “Tépaenajé pamatacabi nato-
jitsipajé tatépaejava,” apo jamatabéjai. 8 Vaxaitsi

abaxé vajaasaétsavanapaeepato, tojinavanapatsi
pacuenia vajatuxanené nacatojitsipa. Itsiata
baitsi jane itsamatacabli, tépaenatsi. Tsipaji Dioso
nacatojitsipaena vajatépaenexa. Aeconoxae
abaxé  vajaasaétsavanapaevi, vajatuxanené
pijajivitsi tsavanapae. Vajatépaecujinae ata tsane,
tsiteca vajatuxanené pijajivitsi tsavanapae
tsane. 9 Cristo baja cajena nacasivatépa
vajatuxanené vajaexanaenexa. Nexata icatsia
Cristo asaé tsaponaponae petépaecujinae.
Bajaraxuata Cristo daxitajivi pijatuxanené.
Piasaétsavanapaevi, petépaevi ata, daxita pamonae
najamatabécuenecopata bajaraponéjavabelia, Cristo
cajena pijatuxanené.

10 Bajaraxuata nexata jumapecataeya

pexanaenéanéjavabelia perajutsiyajuvénévi
paxamé panijabanané pexaejava yabara,
baracuaicuaijaiya apo bepajumaitsimé

mapacueniaje: “Maponéje pibisiacuene exana.

Nexata Dioso naneconitsiaexanaenatsi,” apo

bepajamé. Bijiaya ata apo bepataemé bajaraponé.

Tsipaji cajena itsamatacabi daxitatsi vaxaitsi

Cristo pitabarata nubenaenatsi, caejivitsi

canacujitsia, vajanavajunupaebaponaenexa

daxita pacuenia exanavanapatsi mapanacuataje.

11 Bajaraxua yabara Dioso pejumelivaisibaxutota

tajévelia jumaitsi mapacueniaje:

Dioso tajévelia jumaitsi: “Xané daxitamatacabi-
javabelianexa tasaétsaponaponaené. Nexata
tajumaitsijume xaniajané. Itsamatacabi
daxitajivi taitabarata pematabacabéta ne-
tonubenaena taneyaiyataexae. Daxitajivi
nevajunupaebiana Diosonécuenené,”

jai Dioso pejumelivaisibaxutota mapacueniaje
Dioso tajévelia pejumaitsijava daxitajivi yabara.

12 Nexata vaxaitsi itsamatacabi, caejivitsi
canacujitsia, navajunupaebaponaenatsi
Diosojavabelia daxita pacuenia exanavanapatsi
mapanacuataje.

Pacuenia Pablo itaveta Roma tomarapijivi
Dioso penajuajumecovénétsivi Diosovecua
pejopaeyaexanaeyaniva petsitaexanaejava
pejamatabécueneta yabara pelivaisi

13 Itsamatacabi  caejivitsi ~ canacujitsia
nubenaenatsi Cristo pitabarata vajanava-
junupaebaponaenexa pacuenia exanavanapatsi

mapanacuataje. Bajaraxuata  itsané
vajabanané pexanaejava  yabara, apo
bebaracuaicuaijaitsi pibisiacuenia. Biji rajane
bejamatabéjumaitsitsi mapacueniaje: “Apo

tsitaexanaené tsane itsacuenejavayo ata, xua
yabara itsajivi, Dioso pejumecovénétsijivi,
jamatabécuenebijianaejitsipatsi,” bejamatabéjaitsi.
14 Najamatabécuenecopatajé Xaniavaetsia
vajatuxanené Jesucristojavabelia. Nexata
yapétaniji Dioso tanetocopatsijava taxaenexa xua
picani cujunavajé taxaejava Jesucristojavabelia
tanajamatabécuenecopatsivajénaeya. Itsiata meta
itsané Dioso pejumecovénétsiné bajaraxua
itsa xane, jamatabéjumaitsi tsipae:  “Dioso
apo netocopatsi taxaenexa bajaraxua. Itsa
Xaejitsipajé, naneconitsipajé Diosojavabelia,”
jamatabéjai tsipae. Nexata apo xae tsipae
bajaraxua. 15 Panijabanané itsa apo
pexaené jumapecataeya pexanaenéanéjavabelia

perajutsiyajuvenévi, pétsa patsitaxaneme. Tsipaji
paxamé itsa patsitaxaejitsipame jumapecataeya
pexanaenéanéjavabelia perajutsiyajuvénévi,
panijabanané bepacasivajamatabéjiobi
tsipae.  Tsipaji panijabanané bepibisiacuene
patsitaexanaejitsipame itsa patsitaxaejitsipame

jumapecataeya pexanaenéanéjavabelia
perajutsiyajuvénévi. Nexata jumapecataeya
pexanaenéanéjavabelia perajutsiyajuvénévi,

panijabanané itsa patsitaxaejitsipame, nexata
panijabanané asivaya apo pataemé tsipae.
Tsipaji itsa pacajanitaejitsipa panexaejava
jumapecataeya pexanaenéanéjavabelia perajut-
siyajuvénévi, nexata bajaraponé ata naxaejitsipa.
Nexata  Diosojavabelia ~ bepenaneconitsiné
nataejitsipa penaxaexae jumapecataeya
pexanaenéanéjavabelia perajutsiyajuvénévi.
Panetsitaxaejava pejamatabécueneta Diosovecua
panenaxuabiaexanaeyaniva panijabanang,
pétsa  patsitaxaneme jumapecataeya pex-
anaenéanéjavabelia perajutsiyajuvénévi. Tsipaji
rabaja vajatuxanené Cristo sivatépa bajaraponé
ata penaxuabiyaniva. 16 Payapétae atamé, xua
picani Xxanepana paneexanaenexa, itsiata panija-
banané itsa cujunava bajaraxua pexanaenexa,
pétsa patsitaexaname.  Tsipaji panijabanané
pacataejitsipa pibisiacuene bepaneexanaevi.
17 Vaxaitsi baja  najamatabécuenecopabatsi
Cristojavabelia. Nexata jumecovénétavanapatsi
Dioso. Apo nacaitorobi vajanayanijobabiabinexa
évajaxaejava yabara, vajaapaejava ata
yabara.  Biji rajane nacaitoroba xaniavaet-
sia aneconijibia najamatabécuenejépaeya

vajajinavanapaenexa. Nacaitorobanua
jamatabécuenebaréyaya vajajinavanapaenexa
Espiritu ~ Santo  vajanacatsijamatabéecaexae.
18 Pajivi Dioso pijacuene tonacuenebaponapona,
sivajamatabécuenebaréyatsi Dioso. Jivi ata
Xaniavaetsia yaiyatanetsi.

19 Xua Dioso nacayavenona vajajina-
vanapaenexa najamatabécuenejépaeya,
bajaraxua exanavanapaenatsi. Xua ata
nacayavenona namataenetsia vajanaja-
matabécuene asaéyaexanaenexa Diosojavabelia,
bajaraxua ata exanavanapaenatsi. 20 Pétsa
patsitaxaneme xXua panijabanané tane
bepitavetsijavatsi pexaeyaniva. Nexata itsa
pacajanitaejitsipa panexaejava, bajarapajivi
ata naxaejitsipa. = Nexata bepenaneconitsiné

Diosojavabelia nataejitsipa. Panexaejava
pejamatabécueneta, bajarapajivi Diosovecua
pajopaeyaexanaejitsipame. Bajaraxuayaniva

pétsa patsitaxaneme xua cujunava panijabanané.
Xaniajai rabaja.  Daxitacuene rabaja picani
Xanepana vajaxaenexa. Itsiata pibisiacuene
paexanaejitsipame itsa  patsitaxaejitsipame
xua panijabanané taejitsipa bepibisiacuene
paneexanaejava itsa paxaejitsipame.
21 Bajaraxuata pétsa paxaneme jumapecataeya
pexanaenéanéjavabelia perajutsiyajuvénévi. Pétsa
papamenua  piatanera  paneaitajibiyaniva.
Pétsa  paexanamenua itsacuenejava  ata,
xXua pejamatabécueneta panijabanané
pajopaeyaexanaejitsipame Diosovecua.
Pétsa  patsitaexaname Xxua panijabanané
jamatabécuene faefaenaeyaexanaejitsipatsi.

22 Ttsa baja xaniavaetsia payapétaneme
pexanepanaecuene panexaenexa, xua picani
pacujunavame panexaejava Jesucristojavabelia
panenajamatabécuene copatsivajénaeya, saya
pamoyameé tsane. Tsipaji Dioso yapétane pacuenia
panajamatabéxainame bajaraxua yabara. Bitso
jamatabécuenebaréya pajivi pexanabiabijava
yabara jamatabé&jumaitsi: = “Dioso pitabarata
aneconijibia toponaponajé,” jamatabéjai! 23 Pajivi
pijinia jamatab&jumaitsi ata: “Apo Xanepanae
tsipae taxaenexa bajaraxua,” jamatabéjai ata,
itsiata itsa xaejitsipa, bajarapajivi plblslacuene
natoexanaejitsipa Diosojavabelia. Tsipaji
p1]acuata na]amatabecuenebljlanaej1t51pa Daxita
pijinia Xua yabara vaxaitsi jamatabéjumaitsitsi:
“Dioso apo jitsipae vajaexanaenexa bajaraxua,”
jamatabéjai atatsi, itsiata itsa exanaejitsipatsi
bajaraxua, nexata pibisiacuene natoexanaejitsi-
patsi Diosojavabelia.

15

Pacuenia becanaéjétatsi vajabanané
vajajamatabécueneyavenonaenexa yabara pelivaisi

1 Vaxaitsi  ajamatabécuenesaétsi Dioso
vajajumecovénétsijava. Nexata beyavenonatsi
pamonae abaxé jamatabécuenefaefaena Dioso
pejumecovénétsijava. Pétsa exanatsi vaxaitsi
vajacuata vajanatojitsipaecuenia. 2 Biji
rajane caejivitsi canacujitsia becanaéjétatsi
vajabanané vajajamatabécueneyavenonaenexa.
Xua yabara vajabanané ajamatabécuenesaéjitsia,
bajaraxua betoexanavanapatsi vajabanané



ROMANOS 15:3 xciil ROMANOS 15:6

pejamatabécuenevitsabinexa Diosojavabelia.
3 Tsipaji Cristo ata, poné Dioso athébévetsica
itorobica jivi pecapanepaenexa, abaxé itsa
ponapona mapanacuataje, apo  exanae
pijacuata penatojitsipaecuenia. Biji rajane
nacopata pebejiobiaexanaenexatsi pacuenia
Dioso tojitsipatsi. Paxa Diosojavabelia Cristo
pejumaitsijava, Dioso pejumelivaisibaxutota
tajévelia jumaitsi mapacueniaje: “Pacuenia picani
jivi xamé pibisiacuenia jamatabécabaracuaicuaijai,
xané nebaracuaicuaijai tsane,” jai tajévelia Dioso
pejumelivaisibaxutota paxa  Diosojavabelia
Cristo pejumaitsijava. 4 Palivaisi bajayata
yaquina Dioso pejumelivaisibaxutota,
bajarapalivaisi vaxaitsi ata nacatocopata
vajajumecovénétsinexa, Vvajanacajamatabécuene
yavenonaenexanua. Bajaraxuata bajayajebi
nacabejiobiaexanabiabi ata Dioso pijajivixaetsi,
itsiata ajamatabécuenesaétsi tsavanapae. Tsipaji
yapétanetsi pacuenia Dioso najumecapanepaeya
jumaitsi bajarapalivaisita vajanacaca-
panepaenexa. 5 Itsacuenejavaxi yabara
bajayajebi itsa nacajamatabécueneéjétapona,
nexata Dioso nacajamatabécueneyavenonapona.
Nacajamatabécueneasaéyaexanapona bajayaje-
binexa ata. Pacatovajétatsi Diosojavabelia Dioso
papecayavenonaenexa, najamatabécuenejépaeya
daxita panejinavanapaenexa Jesucristo
papecatojitsipaecuenia. ¢ Nexata daxita paxamé
najamatabécuenejépaeya vajatuxanené Jesucristo
paxa Diosojavabelia pajumaitsimé tsabiabi tsane:
“Diosomé, bitso ayaijamatabécuenenémé,” pajameé
tsabiabi tsane.

Pacuenia apo judiovi ata pexanialivaisi tsipae-
batsi pecapanepaelivaisinexatsi yabara pelivaisi

7 Pajudioviné, apo pajudiovi atamé, najépaeya
Cristo nacapita pijajivinexatsi. Bajara pijinia
pacuenia paxamé ata najépaeya Xaniavaetsia

namataenetsia panacopiapitabiabianame.
Nexata bajarapacuenia itsa paexanabiabianame,
daxitajivi Dioso yaiyataena. Nexata

daxitajivi jumai tsabiabi tsane Dioso yabara:
“Dioso cajena bitso ayaijamatabécuenené.
Tsipaji ~ pijajivi  yavenona  Xaniavaetsia
petojinavanapaenexatsi,” jai tsabiabi tsane.
8 Mara pacajumaitsitsije. Jesucristo athébévetsica
patsica mapanacuayabetsicaje peyavenonaenexa
judiovi. Bajarapacuenia Jesucristo athébévetsica
patsica petocopiapatsixaetsi pacuenia bajayata
Dioso najumecapanepaeya jumaitsi judiovi
pijasalinaivijavabelia. @Nexata bajarapacuenia
Dioso pexaniajainécuene najamatabécueneitajéta
judiovijavabelia. 9 Jesucristo athébévetsica patsica
pecapanepaenexa apo judiovi ata. Nexata
apo judiovi ata Jesucristo pejamatabécueneta:
“Diosomé, bitso ayaijamatabécuenenémé,” jai
tsabiabi tsane Diosojavabelia. Bajarapacuenia
apo judiovi ata jumai tsabiabi tsane Diosojav-
abelia pitaxutotsoniataexaetsi Dioso. Nexata
bajaraxua yabara Cristo paxa Diosojavabelia
pejumaitsijava, Dioso pejumelivaisibaxutota
jumaitsi mapacueniaje:

Xané tajamatabécueneta, daxitanacuanépijivi:
“Diosomé, bitso ayaijamatabécuenenémé,”
cajai  tsabiabi tsane. Caton-
axéanabiabiananua vajiané ata,

jai Dioso pejumelivaisibaxutota paxa Diosojav-
abelia Cristo pejumaitsijava.

10 Apo judiovi ata Dioso pijajivi pexanaeja-
vanexatsi yabara, itsabaxutota Dioso pejumeliv-
aisibaxutota jumaitsi mapacueniaje:

Apo pajudiovimé, pajamatabécuenebaréyamére
Dioso pijajivi, judiovi yajava,

jai Dioso pejumelivaisibaxutota apo judiovi ata

Dioso pijajivi pexanaejavanexatsi yabara.

11 Itsabaxutota pijinia Dioso pejumelivaisibax-
utota jumaitsi icatsia mapacueniaje:

Paxamé apo pajudiovimé,  Diosojavabelia
pajumaitsimeére: “Diosomé, bitso
ayaijamatabécuenenémé,” pajameére.
Paxamé, padaxitamé, itsamonaejavabelia
pajumaitsimeére: “Caené Dioso bitso
ayaijamatabécuenené,” pajameére,

jai Dioso pejumelivaisibaxutota.

12 Tsaiaspijiné pijinia itsabaxutota tajévelia
yaquina Jesucristo pelivaisi. Jumaitsi
mapacueniajé:

Penacuetonéyo naexanaena. Nexata Isaipijiné
bepemomonéyocuenia naexanaena. Itsa
vitsabiana, @ Dioso evetsiaexanaenatsi
jivi, daxitanacuanépijivi. Pamonae apo
judiovi,  jumecovénétsiana bajaraponé
pesivatépaejavatsi pecapanepaenexatsi
pijaneconivecua,

jai tajévelia Isaiaspijiné peyaquinaebaxutota Jesu-

cristo yabara.

13 Yapétanetsi Dioso vajanacacapanepae-
javanexa Jesucristo pejamatabécueneta.

Nexata  pacatovajétatsi ~ Dioso  papecaja-
matabécuene  baréyayaexanaenexa. Paca-
tovajétatsinua jamatabécuenexanepanaeya
panejinavanapaenexa. Bajarapacuenia Dioso
pacajamatabécueneyavenonaena  tsipaji  Dioso
pajumecovénétame.  Espiritu Santo ata, poné
pacatsijamatabéeca, pesaéta panevajénaeyabelia
pacajamatabécuene asaéyaexanaponaena Dioso
papecacapanepaejavabelianexa.

14 Tajamonae, pacayapétanetsi pax-
ame papexaniajamatabécuenevijavamé.
Pacayapétanetsinua paxameé bitso paneyapétaejava
Cristo papecasivatépaejava pibisiacuene
paneexanaeneconi yabara. Pacayapétanetsinua
paneyapétaejava Xaniavaetsia namataenetsia
panenamuxujiobinexa. 15 Tajamonae, palivaisi
baja  payapétaneme, bajarapayajuvénélivaisi
panenajamatabénapitsinexa,  icatsia  ajumeu-
rajibia pacatoyaquinatsi ~ mapabaxutotaje.
Bajarapacuenia ajumeurajibia pacatoyaquinatsi
tsipaji Dioso nitoroba. 16 Dioso taneitax-
utotsoniataexae, bajarapacuenia  nitoroba
Jesucristo pijajivitonénexané Jesucristo pelivaisi
tatsipaebabiabinexa apo judiovijava. Nexata
apo judiovi tsipaebabiabajé pexanialivaisi,
Jesucristo pelivaisi, pecapanepaelivaisinexatsi
Diosojavabelia. Espiritu Santo pejamatabécueneta
apo judiovi ata Cristo pijajivi exanatsi.
Bajaraxuata Dioso sivabareéyatsi Dioso
pepitsinexatsi bajarapamonae, apo judiovi ata.

17 Jesucristo pijajivitonéxaené, Jesucristo
neyavenonabiaba itsa tonacuenebabiabajé.
Bajaraxuata baréyané tatsipaebaponaenexa

itsamonaejavabelia Jesucristo taneyavenonabi-
abijava tatonacuenebinexa Dioso. 18 Rovialia
tsipaebabiabajé ajumeurajibia. Tsipaebabiabajé
vajatuxanené Jesucristo taneyavenonabiabijava
tatonacuenebinexa Dioso. Vajatuxanené
Jesucristo neyavenonabiaba tatsipaebabiabinexa
apo judiovijavabelia apo judiovi ata pejume-
Ccovénétsinexa Dioso. Nexata apo judiovi itsa
jumetane tatsipaebabiabilivaisi, itsa tanenua
Dioso pesaéta pinijicuene taexanaponaejavangé,
bajarapamonae jumecovénéta baja Jesucristo
pesivatépaejavatsi pibisiacuene pexanaeneconi
yabara. 19 Vajatuxanené Dioso pesaéta
nejamatabécuenecaéjépaeyaexana pinijicuene
taexanaenexa. Espiritu Santo ata pesaéta
nejamatabécueneyavenona. Bajaraxuata apo
judiovi tsipaebaponajé pexanialivaisi, Jesucristo
pelivaisi, Diosojavabelia pecapanepaelivaisinex-
atsi. Tsipaebaponajé baja bajarapalivaisi
Jerusalén tomarajava. Bajaraxuacujinae tsipae-
baponajé daxitanacuanéjava. Tajénacuajavabelia
ata, Ilirico nacuajavabelia, tsipaebaponajé.
20 Jtsa tsipaebaponajé pexanialivaisi, Jesucristo
pelivaisi, jitsipajé tatsipaebaponaenexa
itsaxuayo abaxé jivi apo vénélivaisitae Cristo.
Apo jitsipaené tatsipaebaponaejava itsaxuayo
baja tavajénaeya itsamonae tsipaebapona.
21 Bajarapacuenia apo judiovi itsa tsipaebaponajé
Jesucristo pelivaisi, copiapata jane baja pacuenia
baja cajena Dioso pejumelivaisibaxutota tajévelia
jumaitsi  tatsipaebaponaejavanexa  yabara.
Mapamatacabitaje apo judiovijava Jesucristo
pelivaisi  tatsipaebaponaejavanexa  yabara,

Dioso pejumelivaisibaxutota tajévelia jumaitsi

mapacueniaje:

Pamonae abaxé apo vénélivaisitae, poné
athébévetsica  Dioso itorobijitsiatsica
jivi pecapanepaenexa, bajarapamonae
bajaraponé pelivaisi  tsipaebianatsi.
Nexata bajarapamonae jumecovénétsiana
poné pelivaisi tsipaebianatsi,

jai tajévelia Dioso pejumelivaisibaxutota Dioso

pitorobinétsitsica pelivaisi apo judiovijava mapa-

matacabitaje tatsipaebaponaejavanexa yabara.

Pacuenia picani Pablo jamatabéponabiaba Roma
tomarabelia yabara pelivaisi

22 Bajayajebi picani bitso ja-
matabépacataeyabiabatsi. Itsiata  apo
necuenecaéjépae taponaenexa paxameéjavabelia
daxitanacuanéjava Dioso pejumelivaisi tatsipae-
banajetarucaexae. 23 Aeconoxae baja veretajé
tanacuenebijava mapanacuajavaje. Nexata
jane baja ponaenajé paxaméjavabelia.  Tsipaji
picani  bajayajebi  jamatabépacataeyabiabatsi.
24 Pamatacabi ponaenajé Espafia nacuayabelia,
patsianajé copiaya paxaméjavata patacataenexa.
Itsa baja nataenatsi, bitso jamatabécuenebaréya
tsavanapae tsanetsi. Bajaraxuacujinae jitsipajé
pataneyavenonaenexamé tajanamutonexa
taponaenexa jane baja Espafia nacuayabelia.
25 Bajara masaya pamatacabitaje ponaenajé
Jerusalén tomarabelia ofrenda tatocapon-
aenexa Dioso pejumecovénétsivi. 26 Dioso
pejumecovénétsivi, Macedonia nacuapijivi,
Acaya nacuapijivi ata, ofrenda baja toexana.



ROMANOS 15:27 Xcix ROMANOS 15:31

Bajarapaofrenda  toexana  petoitorobinexa
Dioso pejumecovénétsivi, pamonae bepejiobivi,

Jerusalén tomarata pejinavanapaevi.
27 Macedonia nacuapijivi, Acaya nacuapijivi
ata, apo judiovi. Itsiata tsitaxanepanatsi

bajarapacuenia ofrenda petoexanaenexa
peyavenonaenexa juya judiovijavabelia, Jerusalén
tomarapijivi. Tsipaji judiovi copiaya yapétane
pexanialivaisi pecapanepaelivaisinexatsi Dioso-
javabelia. = Nexata judiovi pejamatabécueneta,
pamonae apo judiovi ata, yapétane baja
pecapanepaelivaisinexatsi Diosojavabelia.
Bajaraxuata pamonae apo judiovi beyavenona
juya judiovijavabelia. Judioviyajuvénévi aeconoxae
bitso namatavenona peyavenonaenexatsi
mapanacuata penamatavenonaejavaxi yabara.
28 (Copiaya tocaliané tsane mapaofrendaje
Jerusalén tomarapijivijavabelia. Nexata
bajaraxuacujinae itsa ponaenajé  Espafia
nacuayabelia, copiaya patsianajé paxaméjavata.
29 Itsa patsianajé paxameéjavabelia, orijibia
pacatsipaebianatsi pexanialivaisi, Cristo
pelivaisi, bitso panejamatabécuenebaréyanexa.
30Tajamonae, pajumecovénétame vajatuxanené
Jesucristo. Paneasivaménua Espiritu Santo peja-
matabécueneta  papecajamatabécueneitorobixae
pataniasivanexamé. Bajaraxuata pexaniacuene
pacavajétatsi. Itsa pavajétame Diosojavabelia,
xXané ata asaéyata panetovajétsianame, pacuenia
tajacuata natovajétabiabajé. 31 Panetovajétsianame
Diosojavabelia = taneyavenonaenexa  taneit-
sacueniabiyaniva Judea nacuapijivi, Dioso
apo pejumecovénétsivi. Panetovajétsianamenua

Dioso pejumecovénétsivi, Jerusalén tomarapijivi,
tanevecuapitsinexa Xxaniavaetsia paofrenda
tocaponaejitsiané. Pamonae apo judiovi
pejebipalataxae, belia bajarapaofrenda
apo nevecuapitsi tsipae  bajarapamonae
judiovi. 32 Panetovajétsianamenua, itsa Dioso
jitsipa, baréyaya tapatsinexa paxaméjavabelia.
Panetovajétsianamenua tanejamatabécuene
asaéyaexanaenexa Diosojavabelia itsa ponaponajé
paxameéjavata. 33 Xané pacatovajétabiabatsi
Diosojavabelia papecayajavaponaponaenexa
Dioso. Dioso cajena nacayavenonabiaba
jamatabécuenebaréyaya vajajinavanapaenexa.
Bajara itsi tsane.

16

Pacuenia Pablo jamatabénajinalia peyapétaevitsi,
Roma tomarapijivi, yabara pelivaisi

1 Payavenonaename vajabanava  Febe,
pova ponaejitsia paxameéjavabelia. Bajarapova
yavenonabiaba Dioso pejumecovénétsivi,
Cencrea tomarapijivi. 2 Pacopiapitsianame
Xaniavaetsia bajarapova vajatuxanené
Jesucristo pejamatabécueneta, pacuenia
vaxaitsi  copiapitabiabatsi Dioso  vajana-
juajumecovénétsivi. Xua namatavenona
bajarapova, payavenonaename. Tsipaji
bajarapova yavenonabiaba ayaibitsaéto Dioso
pejumecovénétsivi. Xané ata neyavenonabiaba.

3 Nebajacobiana Prisca. Prisca pamona
ata, Aquila, nebajacobiana. Bajarapajivibeje
tayajavanacuenebijivibeje vajatuxanené

Jesucristo pijacuene. 4 Bajarapajivibeje
toayal atatsibeje petépaejavanexabeje picani,
necapanepabeje tatépaejavaminexavecua. Nexata
jumaitsiné: “Pexaniacuene baja cajena bitso

panetoexanamebeje,” jané bajarapajivibeje-
javabelia.  Itsiata éxané bajarapacuenia apo
jumaitsiné. Daxita pamonae apo judiovi,

Dioso pejumecovénétsivi, bajarapamonae ata,
bajarapacuenia jumaitsitsibeje tanecapanepaex-
aebeje. 5> Pamonae Dioso pejumecovénétsivi,
pamonae nacaetuatabiaba Priscabeje Aquilabeje
pijabota, bajarapamonae ata nebajacobiana.
Nebajacobiananua tasivané Epeneto. Bajaraponé
daxita Asiavéné nacuapijivivecua copiaya
najamatabécuenecopata Jesucristojavabelia.
6 Nebajacobiananua Maria, pova Dbitso
tonacuenebabiaba Dioso pijacuene paxamé
tuatuajéta. 7 Nebajacobiananua tajanacuapi-
jinébeje, Andronicobeje Juniasvénénébeje. Bajayata
bajaraponébeje panenajuajeba penaneconitsivi
pejebabiabibota. Bajaraponébeje yaiyataeya
baracuaicuaijaitsibeje pevéna apOstolevi ata.
Xané ata tanajamatabécuenecopatsivajénaeya,
bajaraponébeje najamatabécuenecopatabeje
Cristojavabelia.

8 Nebajacobiananua Ampliato. Bitso
tasivané. Tsipaji bajaraponé ata Cristojavabelia
najamatabécuenecopata. 9 Nebajacobiananua
Urbano. Bajaraponé ata tonacuenebapon-
apona vajatuxanené Jesucristo pijacuene
pacuenia vaxaitsi tonacuenebavanapatsi.
Nebajacobiananua Estaquis, bitso tasivané.
10 Nebajacobiananua Apeles, poné picani

dovathi pejamatabécueneta jamatabécueneéjétatsi
Cristo pelivaisi pejumecovénétsijava yabara.
Itsiata apo copatsi pejumecovénétsijava Cristo
pelivaisi. Nebajacobiananua Aristobulo
pijamonae. 11 Nebajacobiananua tajanacuapijiné
Herodion. Nebajacobiananua Narciso pijamonae,
pamonae penajamatabécopatsivi Cristojavabelia.
12 Nebajacobiananua Trifenabeje Trifosabeje,
povabeje tonacuenebabiaba Dioso pijacuene.
Nebajacobiananua vajaasivava Pérsida, pova
bitso  tonacuenebabiaba Dioso pijacuene.
13 Nebajacobiananua Rufo, poné bitso xaniavaet-
sia jumecovénéta vajatuxanené. Bajaraponé pena
ata nebajacobiana. Bajarapova bepexénatoné
netaeyabiaba. 14 Nebajacobiananua Asincrito,
Flegonte ata, Hermas ata, Patrobas ata, Hermes
ata, itsamonae ata, pamonae najinavanapa
bajarapamonaejavata. 15 Nebajacobiananua
Fildlogo, Julia ata, Nereo ata, Nereo pejuyapijiva
ata, Olimpas ata, daxita itsamonae ata, Dioso
pejumecovénétsivi,  pamonae najinavanapa
bajarapamonaejavata.

16 Paxamé ata Dioso panejumecovénétsixae,
xXaniavaetsia namataenetsia bitso nasivaya
panabajacobabiabare. Daxita pina Dioso
pejumecovénétsivi majotaje pejinavanapaevi
pacabajacobalia.

17 Tajamonae, pacatsipaebatsi itsali-
vaisi. Penajumetsénétsilivaisi  petsipae-
baponaevi, panayajivitaename  papecaya-
maxéitojorobiyaniva. Bajarapamonae
namataenetsia pacanajumeanaenotsiaexanaena
najamatabécuenejépaeya panejinavanapaeyaniva

panenavecuanatsanaenexa. Palivaisi baja
paxameé pajumecovénétame, bajarapali-
vaisivecua saicayalivaisi bajarapamonae

tsipaebapona. Panavecuatsare bajarapamonae.
18 Bajarapamonae apo jamatabéexanae pacuenia
jitsipa vajatuxanené Jesucristo. Biji rajane
saya jamatabéexana bajarapamonae pijacuata
penatojitsipaecuenia. Bajarapamonae jivi
tsipaebapona bepexaniajailivaisi itajara.
Itsiata baitsi jane bajarapamonae saya
jamatabéyamax@éitojoroba pamonae abaxé
Xaniavaetsia apo jumeyapétae pexaniajailivaisi.
19 Daxitajivi  paxamé  pacavénélivaisitane
Xaniavaetsia  panejumecovénétsijava  Dioso.
Bajaraxuata pacasivabaréyatsi. Pacatojit-
sipatsi paneyapétaenexa Dbitso E€pexaniacuene
paneexanaenexa. Pétsa panacopatame itsajivi
ata papecayamaxéitojorobinexa  pibisiacuene
paneexanaenexa. 20 Dioso baja cajena
vajanacayavenonaené najamatabécuenejépaeya
vajajinavanapaenexa, itsajivi ata vajanacaya-
maxéitojorobiyaniva penajumetsénétsilivaisita.
Nexata Dioso bepijia  pacayavenonaena
panejamatabécueneamoneyabinexa dovathi.
Pacatovajétabiabatsi Diosojavabelia vajatuxanené
Jesucristo papecayavenonabiabinexa.

21 pabajacobianame pina Timoteo, Dioso pata-
tonajuanacuenebinébeje. Pabajacobianamenua
pinatajanacuapijivi Lucio, Jason ata, Sosipater ata.

22 Xané, Tercioné, mapabaxutotaje Pablo pi-
jume tajumeyaquinaponaené. Xané ata pacaja-
matabénajinatsi. Tsipaji Jesucristojavabelia va-
janajamatabécuenecopatsivi.

23 Pabajacobianame pina Gayo. Naponapon-
ajé Gayo pijabota. Gayo tocopatabiaba daxita
Dioso pejumecovenétsivi penacaetuatabiabinexa
Gayo pijabota. Pabajacobianamenua pina Erasto,
poné evetabiaba palata, Corinto tomarapijipalata.
Pabajacobianamenua pina vajabanané Cuarto.

24 Pacatovajétabiabatsi Diosojavabelia
daxita paxamé vajatuxanené  Jesucristo
papecayavenonabiabinexa. Bajara itsi tsane.

Pacuenia cotocaevipijilivaisita Pablo jumaitsi
yabara pelivaisi

25 Vaxaitsi Dioso yabara jumaitsitsi tsabiabi:
“Dioso cajena bitso ayaijamatabécuenené,” jaitsi
tsabiabi.  Dioso, daxitamatacabijavabelianexa
peponaponaené, caéjépatsi papecajamatabécuene
asaéyaexanaenexa pejumelivaisita. Bajarapalivaisi
pexanialivaisi, Jesucristo  pelivaisi, jivi
pecapanepaelivaisinexatsi Diosojavabelia. Ba-
jarapalivaisi jivi tsipaebaponajé. Bajarapalivaisi
bajayajebi picani Dioso muetsia xainabuata.
Dioso nacua pexanaejavaveliacujinae,
muetsia Dioso xainabuata Jesucristo pelivaisi.
26 Bajarapalivaisi bajayata Diosojumelivaisi-
paebivi profetavi tajévelia yapétane baja cajena.
Nexata bajarapalivaisi profetavi yaquina. Nexata
bajarapalivaisi mapamatacabitaje Dioso jane
baja nacayapétaeyaexana. Nexata Dioso pijajivi
itorobapona daxitanacuanépijivijava petsipae-
binexa Jesucristo pelivaisi. Bajarapacuenia
Dioso pijajivi itorobapona daxitanacuanépijivi
ata pejumecovénétsinexa Jesucristo pelivaisi.

27 ;Caené rabaja Dioso daxitacuene peyapétaené!
Bajaraxuata daxitamatacabijavabelianexa vax-
aitsi vajatuxanené Jesucristo pejamatabécueneta
Diosojavabelia jumaitsitsi tsabiabi: “iDiosomé,
bitso ayaijamatabécuenenémé!” jaitsi tsabiabi. Ba-
jara itsi tsane.

